
Налшык къыщызэIуахащ илъэс зыбжанэ 
 хъуауэ ягъэхьэзыр «Ищхъэрэ» автовокзалыр. 
И теплъэкIи, IэхуитлъэхуитагъкIи, шынагъуэн-
шагъэкIи, хуащIэну IуэхутхьэбзэхэмкIи ар 
д унейпсо мардэхэм къозагъэ. 

МЫБЫРЭ «Ипщэ» автовокзалымрэ яухуащ 
«Развитие внутреннего и въездного туризма» 
федеральнэ программэм ипкъ иткIэ. Ар хьэзыр 
зэрыхъурэ зэманыфI дэкIами, я къызэIухыныр 
мызэ-мытIэу ягъэIэпхъуащ абы пыщIа Iуэху 
 псори ягъэтэмэмын, цIыхухэм гугъуехь лей къа-
хуимышэу яутIыпщын папщIэ. ЗэкIэ абы нэхъ 
хуэхьэзыру къалъытащ Щхьэлыкъуэ дэлъэда-
пIэм и деж щаухуа «Ищхъэрэ» автовокзалыр. 

КъызэIуахыным махуэ зыбжанэ иIэжу я хэщIа-
пIэщIэ хъунур зрагъэцIыхуащ цIыхухэр къе-
зышэкIыну IуэхущIапIэхэм я лэжьакIуэхэмрэ 
 къалэ, жылэзэхуаку маршрутхэм тетыну авто-
бусхэмрэ таксихэмрэ зезыгъакIуэхэм. Абыхэм 
вокзалыщIэр хуабжьу ягу ирохь, ауэ, дэтхэнэ зы 
IуэхущIэми хуэдэу, хуэсакъыу бгъэдохьэ.

Пэжщ, дапхуэдизу дахэми Iэхуитлъэхуитми, ар 
щыщIэныгъэншэкъым. Гугъущ цIыхур илъэс 
куэд хъуауэ зытет гъуэгуанэм къытепшыну. Хэти 
къохьэлъэкI щIыпIэщIэм зэрыщрагъэкIынумрэ 
зэрыщитIысхьэнумрэ, абы икIыжу нэгъуэщI 
 лъэ ныкъуэхэм зэрыкIуэнур. АрщхьэкIэ цIыхур 
сытми йосэж. АвтовокзалыщIэми есэжынущ. 
Армырауи хъунукъым: цIыхухэм я тыншыгъуэр 
къы зэрагъэпэщын папщIэ вокзалыщIэм екIуа-
лIэу ирапхащ къалэ автобус маршрутхэу №№1, 

7, 18, 21, 24, 33-хэр. Щхьэзакъуэ автомашинэкIэ 
«Ищхъэрэм» къакIуэхэм папщIэ къэувыIэпIэ 
тыншхэр яухуащ. 

Автовокзалым щыщIыхьэкIэ пассажирхэр 
блокI шынагъуэншагъэр къызэгъэпэща зэ -
рыхъу гъущIхэкIыр нахуэ зыщI Iэмэпсымэм. Нэ-
гъуэщI Iэмалу маршрутым щыпэплъэ пэш 
 хуитышхуэм ущIыхьэфынукъым. Апхуэдэу, гу -
ры щхъуэ къытумыхьэми хъунущ автобус къэу-
выIэпIэм хабзэм къемызэгъ Iэмэпсымэ цIыху-
хэм зэрытрамыхьэнумкIэ. 

Маршрутым щыпэплъэ щIыпIэр къызэгъэпэ-
щащ иджырей мардэм къигъэув тыншыгъуэ-
хэмкIэ. ШхапIэр щыIэщ, ауэ сытми зыщыбгъэп-
сэхуми хъунущ. Пассажирыр зыхуей-зыхуэфI -
хэр щигъуэтыным псори хуэунэтIащ: анэмрэ са-
биймрэ я пэш щхьэхуэ, медицинэ пэшхэр 
къы щызэIуахащ. Зи узыншагъэм сэкъат иIэхэм 
папщIэ вокзалыр къызэгъэпэщащ лифткIэ, пан-
дус щхьэхуэкIэ. 

«Ищхъэрэ» автовокзалым къытекIыу транс-
портыр Дзэлыкъуэ, Прохладнэ, Бахъсэн, Iуащ-
хьэмахуэ, Шэджэм районхэм макIуэ - псори зэ-
хэту унэтIыныгъэ 42-мкIэ зэбгрокI. Зэуэ абы къы-
техьэфынущ автотранспорт 500-м нэблагъэ. 

Аруан лъэныкъуэкIэ къикIхэр къыщыувыIэну 
«Ипщэ» автовокзалри хьэзырщ. АрщхьэкIэ абы 
къызэрекIуэлIэну, зэрытекIыжыну щIыкIэхэр 
иджы ри нэсу зэрамыубзыхуам къыхэкIыу, и 
къы зэIухыныр зэкIэ ягъэгувэ.

Тхыгъэри  сурэтхэри  ЖЫЛАСЭ Замир  ейщ.

Дунейпсо  мардэхэм  къизагъэ
цIыху  минхэм  я  зэблэкIыпIэ

Махуэшхуэхэр
зэрырагъэкIуэкIыну

щIыкIэм теухуауэ
КъБР-м и Iэтащхьэм шыщхьэуIум и 18-м ири-

гъэкIуэкIащ «муниципальнэ сыхьэт» зэIущIэр. Абы 
хэтащ КъБР-м и Правительствэм и УнафэщI Му-
суков Алий, КъБР-м и Iэтащхьэм и Администрацэм 
и УнафэщI Къуэдзокъуэ Мухьэмэд, муниципальнэ 
зэгухьэныгъэхэм я администрацэхэм я Iэтащхьэ-
хэр.

ЗЭIУЩIЭМ щызэхалъхьэжащ лъэпкъ проектхэр 
гъэзэщIэн и лъэныкъуэкIэ зэкIэ зрагъэхъулIахэр, 
цIыхухэм вакцинэр яхэлъхьэным теухуа лэжьыгъэр 
зэрекIуэкIыр, апхуэдэуи тепсэлъыхьащ  гъэ еджэ-
гъуэщIэмрэ фокIадэм и пэщIэдзэм хабзэ хъуауэ 
ягъэлъапIэ махуэшхуэхэмрэ зэрызыхуагъэхьэзырхэм.

Мусуков Алий зэIущIэм хэтхэр щыгъуазэ ищIащ 
щIыналъэхэм унэтIыныгъитIымкIэ - «Ущыпсэуну тынш 
щIыпIэ», «Сабийхэм заужьын папщIэ псоми зэхуэдэ 
Iэмалхэр яIэн» жыхуиIэхэмкIэ - лэжьыгъэхэр къанэ 
щIагъуэ щымыIэу зэрыщызэфIэкIар. Зэрыщыту къап-
щтэмэ,  лъэпкъ проектхэм щыубзыхуахэр гъэзэщIэ-
ным трагъэкIуэдэну мылъкум щыщу процент 53-м 
щIигъур ахэр зыхухахэм къыхуагъэсэбэпакIэщ икIи ар 
Урысейм и адрей щIыналъэхэм яхузэфIэкIа бжы-
гъэхэм щIегъу.

Мусуковым администрацэхэм я Iэтащхьэхэм гу лъа-
ригъэтащ ухуэныгъэ зыбжанэм ехьэлIауэ зэфIа-
гъэкIыпхъэ Iуэхухэм, апхуэдэуи къэралым ис цIыхухэр 
бжыным теухуауэ къапэщыт лэжьыгъэм зыхуэгъэхьэ-
зырын зэрыхуейм.

Премьер-министрым республикэм и Iэтащхьэр щы-
гъуазэ ищIащ курыт школыщIэхэу Солдатскэ стани-
цэмрэ Ново-Ивановскэ къуажэмрэ щаухуахэр къызэ-
рызэIуахыным хуэдэу хьэзыр зэрыхъуам,  ахэр муни-
ципалитетхэм я мылъкум зэрыхагъэхьэнум, Дзэлы-
къуэкъуажэ дэт курыт еджапIэр зэгъэпэщыжынымрэ 
Бахъсэн щаухуэ ФОК-мрэ ехьэлIа лэжьыгъэхэри и 
кIэм зэрынагъэблэгъам.

Муниципальнэ администрацэхэм я Iэтащхьэхэм 
 къалэну хуагъэуващ вакцинэр цIыхухэм Iэмалыншэу 
яхэлъхьэным хуэгъэза лэжьыгъэр я щIыналъэхэм 
 хиубыдэ IуэхущIапIэхэм щыщIагъэхуэбжьэну, «Рос-
потреб надзор»-м фокIадэм и 1-м къыщыщIэдзауэ 
къэп щытэныгъэхэр зэрыригъэкIуэкIынури къалъы-
тэну. А Iуэхур нэхъыфIу щекIуэкIхэм я щапхъэу къа-
хьащ Дзэлыкъуэ муниципальнэ щIыналъэр. Абы 
мастэр зыхалъхьахэм я бжыгъэр процент 58,6-рэ 
 щохъу. Узыфэм щызыхъумэ мастэр цIыхухэм 

ШыщхьэуIум и 22-м Уры-
сей Федерацэм и къэрал ны-
пым и махуэр ягъэлъапIэ. 

УРЫСЕЙ бэракъым и 
тхыдэр жыжьэ, илъэс 310-кIэ 
узэIэ бэ кIыжмэ, къыщожьэ. 
1705 гъэм щIышы лэм и 20-м 
Пётр Езанэм унафэ ищIауэ 
щытащ сату Iуэхум епха 
 кхъухьхэм хужь-щIыху-плъы-
жьы фэ ныпыр щаIэтыну. Абы 
езым ныпым и теплъэр зы -
хуэдэнур тхылъымпIэм щри-
тхъат, плъыфэхэр зэрызэкIэ-
лъыкIуэ нури гъэнэхуауэ. Уры-
сей ныпыр XIX лIэщIыгъуэ 
пщIондэ фло тым ейуэ къэ-
гъуэгурыкIуащ. 1991 гъэм 

РСФСР-м и Совет Нэхъыщ-
хьэм и унафэкIэ ар Урысей 
Федерацэм и бэракъ нэхъыщ-
хьэу къалъытащ. Абы ипэ кIэ, 
зэрытщIэщи, Совет Урысейм 
къигъэсэбэпу щытар гъубжэ-
рэ уадэрэ зытет чэтэн плъы-
жьы фэрт.

Махуэшхуэм бэракъыр къа-
Iэт УФ-м и гимныр къеуэу. 
Къэ рал IэнатIэ Iутхэм я 
 гуащIэм пэкIуэу дамыгъэхэр 
хуагъэфащэ. Апхуэдэуи, а 
 махуэм Урысейм и щIыналъэ 
псоми пшыхь хэр, спорт зэ-
хыхьэхэр, флеш мобхэр, мас-
тер-классхэр щрагъэкIуэкI, 
къэ рал дамыгъэм и мыхьэ -
нэр кърагъэлъагъуэу.

Ныпым и махуэм рекордхэр 
щагъэув щыIэщ. Псалъэм 
пап щIэ, 2011 гъэм Шэшэным 
Урысейм щынэхъ ин дыдэ 
бэракъыр къыщаIэтащ. Ар 
Ойсхарэрэ  Центаройрэ я зэ-
хуакум хуэзэу, метр 300 и 
 лъагагъыу фIадзауэ щытащ. 
Ныпым метр зэбгъузэнатIи 
150-рэ къызэщIиубыдэрт. 2014 
гъэм шы щхьэуIум и 22-м 
 Омск къалэри къэрал псом 
 цIэ рыIуэ щыхъуауэ щытащ 
 автомашинэ 225-р я плъы-
фэкIэ зэ рызэкIэ лъыкIуэн 
 хуейм хуэдэу ягъэуву бэра-
къым и теплъэр къы зэрагъэ-
лъэгъуамкIэ. 

БАГЪЭТЫР Луизэ.

КъБР-м  и  Iэтащхьэмрэ  Правительствэмрэ  я пресс-IуэхущIапIэ

яхэлъхьэнымкIэ лэжьыгъэфI щекIуэкIхэм ящыщщ 
 Iуащхьэмахуэ муниципальнэ щIыналъэмрэ Прох-
ладнэ къалэ округымри.

ЗэIущIэм щытепсэлъыхьащ ЩIэныгъэхэм я махуэм, 
Къэбэрдей-Балъкъэр Республикэм и Къэралыгъуэм и 
махуэмрэ Урысей ныпым и махуэмрэ ехьэлIа дауэ-
дапщэхэр зэрырагъэкIуэкIыну щIыкIэми. Къуэдзокъуэ 
Мухьэмэд къыхигъэщащ махуэшхуэхэр онлайн жып-
хъэм иту е цIыху 50 нэхърэ нэхъыбэ зэхэмыхьэу, утыку 
зэIухахэм щызэхуэсу зэрырагъэкIуэкIынур. Нэхъ мы-
хьэнэшхуэ зиIэхэм ящыщу Къуэдзокъуэ Мухьэмэд 
жиIащ Урысей ныпым и махуэм ехьэлIахэр: Урысей 
Федерацэм и къэралыгъуэм и дамыгъэр Iуащхьэ-
махуэ и щыгум дахынущ.

А Iуэхур ирагъэкIуэкIынущ МЧС-м и IуэхущIапIэу 
 КъБР-м щыIэм и лэжьакIуэхэм, Iуащхьэмахуэ му-
ниципальнэ щIыналъэм и щIыпIэ администрацэр и 
щIэгъэкъуэну. Урысейм и къэрал ныпхэм а махуэм 
ягъэдэхэнущ муниципалитетхэм я уэрамхэмрэ цIыху 
зэхуэсыпIэхэмрэ.

Жылэхэр псыкIэ
къызэгъэпэщыным
ехьэлIа гугъуехьхэр

КIуэкIуэ Казбек лэжьыгъэ IуэхукIэ щыIащ 
Кыщпэк псы къыщIэшыпIэм. Абы щIыгъуащ 
ухуэныгъэмрэ псэупIэ-коммунальнэ хозяйствэмкIэ 
министр Бэрбэч Алим, Налшык къалэ округым и 
щIыпIэ администрацэм и Iэтащхьэ  Ахъуэхъу Тай-
мураз, «Водоканал» IуэхущIапIэм и унафэщI Жан-
къазий Анзор.

«КЫЩПЭК» псы къыщIэшыпIэрщ Налшык и Iыхьэ 
щанэмрэ абы къедза жылэхэмрэ щыпсэухэм къа-
гъэсэбэп псыр мы зэманым къэзытыр. Абдеж 
щытепсэлъыхьащ абы и лэжьыгъэр адэкIи зэтеухуауэ 
иригъэкIуэкIыным пыщIа Iуэхухэм, республикэм и 
 къалащхьэм дэсхэр зэфэну псыкIэ ирикъуу къызэ-
гъэпэща хъун папщIэ ар зыхуэныкъуэ зэхъуэкIыны-
гъэхэм.

Республикэм и жылэхэр псыкIэ къызэгъэпэщыным 
хэлъ гугъуехь нэхъыщхьэр зыпыщIар бжьамийхэр 
жьы зэрыхъуарщ. «Псы къабзэ» щIыналъэ проектым 
хыхьэу 2021 гъэм я мурадщ псы къыщIэшыпIэ 19 
яухуэну е зэрагъэпэщыжыну. Абыхэм сом мелуани 
130-рэ хуэдиз текIуэдэнущ. Илъэс кIуам а проектым 
ипкъ иткIэ ящIащ псы къыщIэшыпIэ 32-рэ, абыхэм 
бжьамийхэр укъуэдиинри, псы къыщIэшыпIэхэр 
 убруунри, псыр къыдэзышей Iэмэпсымэхэр абыхэм 
 тегъэувэнри яхэту.

Спортым, щэнхабзэм республикэм
зыщегъэужьыным йогугъу 

Иджырей пятиборьем зыщыхуагъасэ спорт Iуэху-
щIапIэм и ухуэныгъэр зэрекIуэкIыр КъБР-м и Iэта-
щхьэ КIуэкIуэ Казбек зригъэлъэ гъуащ. Абы хухаха 
щIыпIэм лэжьакIуэхэм щIыр ухуэныгъэм щы хуа-
гъэхьэзыр, инженер коммуникацэхэр далъхьэ.

КОМПЛЕКСЫР ящI «Демографие» лъэпкъ проек-
тым и «Спортыр ди псэукIэм и мардэщ» къэрал проек-
тым хыхьэу. Ухуэныгъэм сом мелуан 270-рэ хухахащ, 
ар 2022 гъэм и дыгъэгъазэм яухыну я мурадщ. 

Комплексым хэтынущ метр 42-рэ зи кIыхьагъыну, 
метр 24-рэ зи бгъуагъыну залышхуэ, езым и лъага-
гъынущ метрий нэхърэ мынэхъ мащIэ. Абы къикIыра-
щи, унэм спорт лIэужьыгъуэ куэдми зыщыхуагъэсэ-
фынущ, зэпеуэ зэхуэмыдэхэри щрагъэкIуэкIыфы-
нущ. Проектым апхуэдэуи хэтщ Iыхьийуэ гуэша, метр 
тхущI зи кIыхьагъыну псыгуэн, иджырей Iэмэпсы-
мэхэм кIэ къызэгъэпэща тренажёр зал, спорт нэща-
нэуапIэ, комплексым екIуалIэхэм зыщагъэпскIыжы-
ну, зытIэщIыпIэ-зыхуэпапIэ, нэгъуэщI пэшхэри.

Мыбы щаухуэнущ зи гъунэхэм къэжыхьыпIэхэр иIэ-
ну футбол джэгупIи. Абы зэIущIэхэм еплъыну къа-
кIуэхэр зэрысыну трибунэхэри хэтынущ. 

Республикэм и Iэтащхьэм апхуэдэуи зыщиплъыхьащ 
Ашуровым и цIэр зезыхьэ уэрамым щащIыну щэн-
хабзэ центрыр зыхуэзэну щIыпIэми. Ари 2022 гъэм 
 къриубыдэу яухын хуейщ. Центрыр щIыным трагъэ-
кIуэдэн папщIэ республикэм «Щэнхабзэ» лъэпкъ 
 проектым хыхьэу къэрал бюджетым щыщу къы-
хуаутIыпщащ сом мелуани 197-м щIигъу. Щэнхабзэ 
центрыщIэм хэтынущ цIыху 200 зэуэ зыщIэхуэну пэ-
шышхуэр, къыщыфэ, цIыхухэм я Iэпкълъэпкъым зы-
щ рагъэ шэщI, артистхэм къагъэсэбэп хьэпшыпхэр, я 
фэилъхьэгъуэхэр зыщIэлъынухэр, нэгъуэщI пэшхэри, 
класс хэхахэр щылэжьэнухэри, щыгъын фIэдзапIэ-
хэри. А унэр и архитектурэкIи къащхьэщокI республи-
кэм и адрей ухуэныгъэхэм - абы удз гъэгъа теплъэ иIэу 
ящIынущ. «ЦентрыщIэм сабийхэмрэ щIалэ гъуалэм -
рэ Iэмал псори щаIэнущ я творческэ зэчийхэр къы-
зыкъуахынымкIэ, унэтIыныгъэ куэдкIи заужьы ным-
кIэ», - къыхигъэщащ КIуэкIуэ Казбек.

Iэтащхьэм ухуэныгъэр езыгъэкIуэкIхэм пщэрылъ 
ящищIащ унэщIэхэм екIуалIэ гъуэгухэр тэмэму 
 ящIыну икIи абыхэм къедза щIыпIэхэри зэIузэпэщу 
щытынми егупсысыну. «Дэ нобэ социальнэ мыхьэнэ 
зиIэ ухуэныгъэхэр едгъэкIуэкIым и закъуэкъым, атIэ 
абыхэм я хъуреягъхэри догъэдахэ, къалэр зэрыщыту 
зэIузэпэщ дощI», - къыхигъэщхьэхукIащ КIуэкIуэ 
 Казбек. КъимыдэкIэ, «Шынагъуэншэ икIи фIагъ  лъагэ 
зиIэ гъуэгухэр» лъэпкъ проектым ипкъ иткIэ дызэрыт 
илъэсым зи гугъу ящIа уэрамхэм я гъуэгухэр, лъэс 
зекIуапIэхэр зэрагъэпэщыжынущ, гъуэгу Iуфэхэр къа-
гъэнэхунущ, абыхэм щхъуантIагъэхэр щыхасэнущ.

Дахэ  псори  дахэкъым.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

ШыщхьэуIум и 21,
щэбэт

Терроризмэм и зэранкIэ 
хэкIуэдахэр ягу къыщагъэ-
кIыж дунейпсо махуэщ 

Урысейм щагъэлъапIэ Офи-
церым и махуэр

1561гъэм Урысейм и пащтыхь 
Грозный Иван щхьэгъусэу 
ишащ къэбэрдеипщ Идар 
 Темрыкъуэ ипхъу Гуащэнэ (Ма-
рие).

1923 гъэм СССР-м и Къэрал 
планыр къызэрагъэпэщащ.

1943 гъэм СССР-м унафэ 
къыщащтащ Суворовым, Нахи-
мовым я цIэхэр зезыхьэ, ныб-
жьыщIэхэр щрагъэджэну дзэ 
училищэхэр къызэгъэпэ щы-
ным теухуауэ.

1964 гъэм Къэбэрдей-Балъ-
къэрым и цIыхубзхэм я V съез-
дыр екIуэкIащ.

1991 гъэм ГКЧП-м къэралым 
къыщызэригъэпэща путчым и 
мурадахэр къызэремыхъулIар 
наIуэ къэхъуащ, Совет Союзым 
властыр щызыIэщIэзыгъэхьэ -
ну хущIэкъуахэр яубыдащ.

Театрымрэ киномрэ я акт ри-
сэ, СССР-м и цIыхубэ артисткэ 
Артмане Вие къызэралъхурэ 
илъэс 92-рэ ирокъу. 

Ямайкэм щыщ спортсмен 
цIэрыIуэ, дунейм атлетикэ 
псын щIэмкIэ пщыкIузрэ чем-
пион щыхъуа, Олимп Джэгухэм 
8 щытекIуа Болт Усейн и ныб-
жьыр илъэс 35-рэ ирокъу.

Урысей биатлонист, Олимп 
чемпион, нэгъуэщI дунейпсо 
зэхьэзэхуэ куэдми щытекIуа, 
УФ-м спортымкIэ щIыхь зиIэ и 
мастер Шипулин Антон и ныб-
жьыр илъэс 34-рэ ирокъу.

Дунейм и щытыкIэнур
«pogoda.yandex.ru» сайтым 

зэ ритымкIэ, Налшык пшэр те-
хьэ-текIыу щыщытынущ, пIа-
лъэ-пIалъэкIэрэ уэшх къы-
щешхынущ. Хуабэр махуэм 
градус 23 - 24-рэ, жэщым гра-
дус 19 - 20 щыхъунущ.

ШыщхьэуIум и 22,
тхьэмахуэ

Зи диныр, нэгъуэщI зи фIэщ-
хъуныгъэхэр зыпаубыду за-
лымыгъэ зыкIэлъызэрахьа-
хэр, абы зи гъащIэр хэзылъ-
хьахэр ягу къыщагъэкIыж 
 дунейпсо махуэщ

Урысей Федерацэм и Къэрал 
ныпым и махуэщ. 1991 гъэм 
РСФСР-м и Совет Нэхъыщхьэм 
и зи мычэзу сессием унафэ 
 къищтащ Урысейм и иджы -      
рей ныпыщIэр - хужь-щIыху-
плъыжь плъыфэхэу зэгуэлъыр 
- къэралым и дамыгъэу къэ-
лъытэным теухуауэ. Нэхъ иужь-
кIэ, 1994 гъэм шыщхьэуIум и 
20-м, УФ-м и Президентым Iэ 
щIидзащ «Урысей Федерацэм 
и Къэрал ныпым теухуауэ» уна-
фэм.

Коми Республикэм и ма-
хуэщ. 1921 гъэм РСФСР-м хы-
хьэу къызэрагъэпэщащ Коми 
(Зырян) автономнэ областыр.

1942 гъэм Челябинск къалэм 
дэт Кировскэ заводым куэду 
къыщыщIагъэкIыу щIадзащ 
Т-34 танкыр.

1959 гъэм Тэрч къалэм лэ-
жьэн щыщIидзащ налмэс Iэмэ-
псымэхэр къыщыщIагъэкI за-
водым.

1990 гъэм япэу эфирым къи-
хьащ къэрал унафэм щIэмыт 
«Эхо Москвы» радиостанцыр.

2012 гъэм Урысейр Дунейпсо 
сату зэгухьэныгъэм хыхьащ.

Экономикэ щIэныгъэхэм я 
доктор, КъБКъУ-м и профессор 

Къущхьэ Iэбу къызэралъхурэ 
илъэс 94-рэ ирокъу.

Урысей актёр, Тэтэрстан Рес-
публикэм щIыхь зиIэ и артист, 
УФ-м и Къэрал саугъэтыр зрата 
Башаров Марат и ныбжьыр 
илъэс 47-рэ ирокъу.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уфауэ 
щыщытынущ, пIалъэ-пIалъэ-
кIэ рэ уэшх къыщешхынущ. Хуа-
бэр махуэм градус 25 - 26-рэ, 
жэщым градус 19 - 20 щыхъу-
нущ.

ШыщхьэуIум и 23,
блыщхьэ

ГъэрхэмкIэ сату щIыным хэ-
кIуэдахэм я фэеплъыр ща-
гъэлъапIэ дунейпсо махуэщ

Урысейм и дзэ щIыхьым и 
махуэщ - 1943 гъэм СССР-м и 
Дзэ Плъыжьым Курск и деж 
нэмыцэ-фашистыдзэр щызэ-
трикъутащ.

1382 гъэм Урысейм артилле-
рие дзэхэр къыщызэрагъэпэ-
щащ. Ахэр япэу къагъэсэбэ-
пащ Тохъутэмыщ хъаныр Мэз-
куу щытеуам щыгъуэ.

1935 гъэм СССР-м и ЦIыхубэ 
комиссархэм я советымрэ 
 Компартым и ЦК-мрэ унафэ 
къащтащ Кремлым и чэща-
нэхэм щхьитI зыфIэт бгъэхэр 
къытехауэ къуапитху зиIэ ва-
гъуэхэр тегъэувэным теухуауэ. 
Абы пIалъэ пыухыкIаи хуагъэу-
ват - Октябрь Революцэ Иным и 
махуэр щагъэлъапIэ щэкIуэ-
гъуэм и 7-м и пэ къихуэу а лэ-
жьыгъэр зэфIэкIауэ щытын 
 хуейт.

1939 гъэм Iэ традзащ Моло-
товымрэ Риббентропрэ я зэ-
гурыIуэныгъэ цIэр иIэу тхыдэм 
хыхьа дэфтэрым. Абы къыщы-
гъэлъэгъуат Совет Союзымрэ 
Германиемрэ зыр адрейм те-
мыуэным хуэунэтIауэ къалэн 
зыщащIыжхэр.

1942 гъэм нэмыцэ кхъухьлъа-
тэхэм Сталинград «лагъым 
уэшх» щрагъэшхащ. Абдеж 
къы щежьащ къалэр бийм щы-
хъумэным хуэунэтIа зауэшхуэр.

1943 гъэм советыдзэхэм 
Харь ков къалэр нэмыцэ-фа-
шистыдзэхэм къыIэщIагъэкIы-
жащ. 

1959 гъэм США-м и Прави-
тельствэм унафэ ищIащ я къэ-
ралым и курыт школ 400-м уры-
сы бзэр щаджыным теухуауэ. 

1991 гъэм Ельцин Борис къы-
дигъэкIа унафэм ипкъ иткIэ 
КПСС-м и иригъэкIуэкI лэжьы-
гъэмрэ «Правда» газетыр къы-
дэгъэкIынымрэ къэралым къы-
щызэтрагъэувыIащ.

1992 гъэм ЩIэныгъэхэмкIэ 
Дунейпсо Адыгэ академиер 
къы зэрагъэпэщащ.

Урысей император Иван VI 
къызэралъхурэ илъэс 281-рэ 
ирокъу.

КъБР-м щIыхь зиIэ и артисткэ 
Шортэн Даниткэ къызэралъ ху-
рэ илъэс 95-рэ ирокъу.

Къэрал къулыкъущIэ, Шэшэн 
Республикэм и япэ президенту 
щыта Кадыров Ахъмэт къызэ-
ралъхурэ илъэс 70 ирокъу.

Пшынауэ, УФ-м щIыхь зиIэ и 
артист, КъБР-м гъуазджэхэм-
кIэ щIыхь зиIэ и лэжьакIуэ 
 ХьэпащIэ Заудин и ныбжьыр 
илъэс 65-рэ ирокъу.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр те-
хьэ-текIыу щыщытынущ, пIа-
лъэ-пIалъэкIэрэ уэшх къыще-
шхынущ. Хуабэр махуэм градус 
24 - 25-рэ, жэщым градус 18 - 19 
щыхъунущ.

2019 гъэм ЩIэныгъэхэмкIэ 
Дунейпсо Адыгэ Академием 
псапащIэ егъэджэныгъэ про-
граммэр иублэри, зэпеуэкIэ 
къыхаха щIалэрэ пщащэу 
 26-рэ хамэ къэрал еджапIэ 
нэхъыфIхэм я щIэныгъэр 
щыхагъэхъуэну ягъэкIуауэ 
щытащ. ИлъэситIкIэ еджа ди 
лъэпкъэгъухэм иджы къа-
гъэзэж, я къэухьым зиужьа-
рэ лэжьыгъэм и пIалъэ зра-
гъэщIауэ.  

ЗИ ГУГЪУ тщIы проектыр 
къы хэзылъхьар хьэрычэтыщIэ 
цIэ рыIуэ, ЩIДАА-м и Прези-
дентым и къалэнхэр зыгъэза-
щIэ Къанокъуэ Арсенщ. 

Пандемием ирихьэлIами, 
 гугъуехь куэд дунейм къыщы-
хъуами,  Уэршыкъуэ Альберт -
рэ Тхьэмокъуэ Iэминэрэ - Ин-
джылызым, Пщынокъуэ Диа-
нэ - Нидерландхэм, Батыр 
 Му хьэмэдрэ Жы нэ Сэтэнейрэ 
- Швейцарием, Хьэмыз Залым 
- Франджым, Тау Анзор - Бель-
гием, Гуэщокъуэ Марианнэ 
 Испанием кIуэфахэт, къапэ-
щылъа къалэнхэми хъарзы -
нэу пэлъэщауэ иджы къагъэ-
зэж. 

ЕджакIуэ кIуахэм жэуаплы-
ныгъэ ин яхэлъу Iуэхум яужь 
итащ, гъэщIэгъуэн куэди ялъа-
гъуну хунэсащ. Ахэр Инстагра-
мым щаIэ напэкIуэцIхэм къы-
щаIуатэ. 

Къанокъуэ Арсен Къэбэр-
дей-Балъкъэр Республикэм и 
Iэтащхьэу щыщытам цIыху 

Псэущхьэ екIуэлIапIэншэхэм я дунейпсо 
махуэр (International Homeless Animals Day) 
мы гъэм шыщхьэуIум и 21-м ягъэлъапIэ. 

КЪЫЗДИКIАР ямыщIэ, зыми имей хьэхэм, 
джэдухэм, нэгъуэщI абы хуэдэхэми гулъытэ 
 хэха яхуэщIын зэрыхуейр япэ дыдэу къэрал 
Iуэху щащIар 1992 гъэращ. Абы щыгъуэщ, Псэу-
щхьэхэм я хуитыныгъэхэр хъумэнымкIэ жы-
лагъуэ зэгухьэныгъэу США-м щыIэм (ISAR) и 
 жэрдэмкIэ, а махуэр дунейпсо махуэгъэпсым 
щыхагъэхьар. 

Къыхуеджэныгъэр а къэралым щыдаIыгъащ 
лъакъуиплIкIэ зекIуэ псэущхьэхэм ядэIэпы-
къуныр зи пщэрылъу къэзылъытэ цIыху псоми. 
Куэд дэмыкIыу а Iуэхум нэгъуэщI хэгъэгухэми 
зыужьыныгъэ щигъуэтащ. 

Абы лъандэрэ, зи гугъу тщIы зэгухьэныгъэм 
хуэдэхэм илъэс къэс шыщхьэуIум и ещанэ 
щэбэтым ирагъэкIуэкI хабзэщ псэущхьэ екIуэ-
лIапIэншэхэм жылагъуэм гу лъегъэтэным, 
 гущIэгъу хуегъэщIыным, уеблэмэ я унагъуэхэм 
апхуэдэхэр зрашэлIэжыным къыхуезыджэ 
 дерсхэр, гъэлъэгъуэныгъэхэр, къинэмыщI 
Iуэху гъуэхэри.

Сыт, атIэ, псэущхьэ екIуэлIапIэншэхэм ядэIэ-
пыкъун щIыхуейр? А упщIэм и жэуапри къэ-
гъуэтыгъуейкъым. Фегупсысыт - ахэри, дэщхьу, 
узми мэжалIэми егъэгулэз, зэшыр къащыпкъ-
рыхьи, нэжэгужагъэр щызыхащIи щыIэщ. АтIэ-
ми, унагъуэ псэущхьэхэми ещхьу, екIуэлIа-
пIэншэхэри къытхуэпэжыфынут, фIыуи дыкъа-
лъагъуфынут, къыддэщIыгъунымкIэ я «насып» 
къимыкIами. 

А псом къыхэкIыуи, гущIэгъу зиIэ цIыхур  хуиту 
дунейм дауэ зэрытетынур, псэущхьэ екIуэлIа-

ЩIэныгъэ  зрагъэгъуэтауэ
къагъэзэж

300-м нэблагъэ хамэ къэрал-
хэм щригъэджауэ щытащ икIи 
илъэгъуащ абы къыпэкIуа сэ-
бэпынагъыр. Иджы ЩIДАА-м 
и нэIэ щIэту илъэсым цIыху 50 
хуэдиз игъэкIуэну зэримура-
дыр жеIэ: 

- Япэ зэпеуэм къыхыхьэу зи 
зэфIэкI зыгъэлъэгъуа адыгэ 
ныбжьыщIэхэм фIыщIэ яху-
зощI. Сэ хьэкъ сщыхъуащ: 

апхуэдиз зэфIэкI, щIэныгъэ 
 зыбгъэдэлъ интеллигент щIа-
лэгъуалэ дыщиIэкIэ, адыгэм 
къэкIуэн дахэ къыпоплъэ. Дэ 
абыкIэ дэIэпыкъуэгъу дыхъун 
хуейщ, IуэхуфIхэр дгъэбагъуэ-
рэ, жэрдэм зиIэхэмрэ жы-
джэрхэмрэ защIэдгъакъуэу. 

ПщIэ щIэтту еджакIуэ дгъа-
кIуэхэм къалэн гугъу яхуэд-
гъэувыркъым. ЕджапIэ нэ-
хъыщ хьэ нэхъыфI дыдэхэр 
 къауха нэужь, ахэр дэни щы-
лажьэну хуитщ, ауэ я бзэр, я 
хабзэр  зыщагъэгъупщэ хъуну-
къым. Дэнэ щыпсэуми, щы-
лажьэ ми, я хэкужь къагъэ-
зэжынущ абыхэм, я лъэпкъым 
хуэщхьэпэнущ. Дэ аращ зы-
тетщIыхьыр. ПсынщIащэу зы-
зыхъуэж мы дунейм ди лъэп-
къыр декIуу  дэбакъуэмэ, ди 
насыпщ. 

ЩIалэхэмрэ пщащэхэмрэ 
здэщыIа къэралхэр къазэ ры-
щыхъуам, зэрырагъэджа щIы-
кIэм, къадеджахэр зыхуэдэм, 
я мурадхэмрэ Урысейм къа-
щыпэплъэмрэ тедгъэпсэ лъы-
хьу ди газетым и къыкIэлъыкIуэ 
къыдэкIыгъуэхэм къытеддзэ-
нущ. 

НЭЩIЭПЫДЖЭ  Замирэ. 

пIэншэхэр щIыIэми зэхиукIэу, шхын щхьэкIи 
лIэуэ, тхьэмыщкIагъэ къылъысауэ къыIэ щIэ-
лъэгъуа иужькIэ?

Къэдгъэлъагъуэмэ, иужьрей илъэси 10 - 15-м 
Урысей Федерацэм хуабжьу щыхэхъуащ уна-
гъуэхэм имыс, имей хьэхэм я бжыгъэми.

АтIэми, ди къэралым Псэущхьэхэм я хуиты-
ныгъэхэр хъумэнымкIэ «Вита» центрым и 
IэщIагъэлIхэм къызэрабжамкIэ, УФ-м псэу-
щхьэ екIуэлIапIэншэхэм я бжыгъэр мы зэ-
маным мин 600-м къыщыщIэдзауэ мин 700-м 
щынэблэгъащ. Абы щыгъуэми, Урысей Фе-
дерацэм и щIыналъэхэм ящыщу 60-м зи бзэ 
мыпсалъэхэм щакIэлъыплъ егъэзыпIэу мы-
зыгъуэгукIэ къыщызэрагъэпэщыфар 460-м 
нызэрыхьэс къудейщ. 

КЪУМАХУЭ Аслъэн.

Жыжьэ - гъунэгъу

ЖЬЫБГЪЭМ ИХЬЫЖАХЭР…
ЯгъэкIуэдат… Мы псалъэ жагъуэр 

нэп къыжьэу зытелъ цIыху дапщэу пIэрэ 
адыгэхэм нобэ къытхэтыр? БлэкIам и 
удын бзаджэр зридзауэ дапщэу пIэрэ 
нобэ псэууэ щыIэр? Ар жыIэгъуей хъу-
ну къыщIэкIынщ. Ауэ я щхьэ кърикIуа 
бэлыхьлэжьаехэм гур якъутэми, щIэблэ 
къызыщIэнахэм Тхьэр етат жыпIэ хъу-
нущ, адэжь-анэжьхэм я фэеплъыр 
къа зэрыхуэнам, гукъэкIыж гуэрхэр зэ-
рахъумэфам щхьэкIэ. Я цIэ къудей 
къэмынэу щыIэныгъэм лъэужьыншэу 
хэкIуэдыкIыжа лъэпкъхэм я натIэ 
хъуам  уеплъмэ, «ягъэкIуэдат» псалъэм 
кIуэцIылъым уегъэтхытх, фэеплъым и 
мыхьэнэри гуащIэу зыхыбощIэ… Ща-
уап цIэхэ, Тогъуланхэ, Ашабэхэ, Сидхэ, 
Цыбылэхэ, НапцIэхэ, нэгъуэщI лъэпкъ-
хэми я цIэ къыпхуиIуэнут – ахэр адэжь 
щIыналъэм щыув псэукIэщIэм лей 
ищIакIэт, ящыщ гуэри щыIэжкъым, я 
фэеплъи зыхъумэни къащIэнакъым. 
Арыххэуи, къэзыгъэзэжа нэхъыжьхэм я 
жыIауэ, я махуагъэти, жаIэжыни зыж-
раIэжыни щыIэщ…

Зы нанэ мыпхуэдэу жиIэгъат: «Джэ-
быныншэ хъуа ди тхьэмыщкIэхэм да-
щытепсэлъыхькIэ, жьэрымэ яхуэдгъэу 
къытщыхъуу допсэу. Ягъэвар пхуэ-
мыIуэтэжыну зэрыхьэлъарагъэнущ, 
гум зэрыдэгъэхуэгъуейрагъэнущ ахэр 
щIытщымыгъупщэр, я гугъу дымыщIуи 
щIагъуи щIыдэдмыгъэкIыр. Я сурэтхэм 
дыщеплъкIэ, сыту куэдыIуэ щIэрыщIэу 
нэгум къыщIэувэжрэ, сыту куэдыIуэ 
гум къыдридзеижрэ… Лажьэ ямыIэу 
зэхэзехуэн ящIахэм дыщэри данэри я 
Iуэхуакъым, мылъкури былымри къра-
дзакъым, я щхьэр хъумэным къы дэ-
кIуэу, зэпхъуэри ягъэпщкIури я Iыхь-
лыхэм я сурэтхэрт, я бгъафэм те-
лъу здыдахыр абыхэм я фэеплъхэрт. 
ЩытыкIэ хьэлъэ дыдэ ихуэгъа ди 
тхьэмыщкIэхэр а сурэтхэм къарит къа-
рум къыщызэщIиIэта икIи псэууэ къы-
щигъэна куэд дыдэрэ къэхъуащ. Гугъэр 
сыту къаруушхуэ-тIэ…».

ЯгъэкIуэдахэм я щIэблэм нэхъыжь-
хэм къащIэна сурэтхэр хуэсакъы пэу-
рэ яхъумэ: мыпсалъэу, зыгуэр къэ-
зымыIуа тэу зыри яхэткъым. Хьэ-
тIохъущыкъуей Ипщэ щыщ Шурдым 
Мусэбий и унагъуэм щахъумэ сурэт-
хэми уэршэр кIыхь къызытемыхъеи-
кIын щIагъуэ яхэлъкъым. Зыр къэп-
щтамэ, пхузэгъэтIылъэкIыркъым, къы-
кIэлъыкIуэми уеплъыну Iэмал хуэб-
гъуэтыркъым – псори тхыдэрэ хъыбару 
зэIылъщ. Мис апхуэдэ гукъэкIыжщ а 
унагъуэм  хуэсакъыу щызэрахьа сурэти-
тIым къапкърыкIауэ ди газетым и 
щIэджыкIакIуэхэм фи пащхьэ итлъхьэ-
ну дызыхуейр.

Сурэтхэм къыщылъагъуэр Къу-
гъуэлъкъуей къуажэм щыщ Тэнащ Ис-
лъам и бынхэрщ - Мэжидрэ Чэбэхъан-
рэ. Я нэгум къищ гупсэхугъуэм узыIэ-
пишэмэ, я гущIэм Iэджэ гукъути 
щы зэтелъщ абыхэм. Шурдымхэ я ны-
са Чэбэхъан и щIэблэр гугъу ехьащ 
жыпIэныр мащIэщ, апхуэдизкIэ зэхэ-
зехуэн бзаджэ ахэр хъуати: хэкум ира-
гъэкIат, къызыхэкIар щхьэусыгъуэ хуа-
щIу абы текIуэдэжари мащIэкъым. Шур-
дымхэ «дагъуэр» я куэдт: уэркъ лъэпкът, 
хуэщIауэ псэурт, зыхыхьэм къахэщырт. 
ГъащIэщIэм и жьыбгъэ къыкъуэуам 
ирихьэжьахэм ящыщ куэдыр дунейм 
темытыжми, ялъ эгъуар къэзыIуэтэж 
сурэтхэр къэнауэ нобэми щыIэщ…

Тэнащ Ислъамрэ Шурдым Даутрэ 
зэ ныбжьэгъуу, зэгъусэу ежьэрэ мазэ 
бжыгъэкIэ зекIуэ къэту зэщауэгъу пэ-
жу къызэдэгъуэгурыкIуат. Зым и гу-
фIэгъуэр адрейм и хъерт, зым и гуа-
уэр  адрейм  и нэщхъеягъуэт. МащIэ 
гъэунэхупIи ихуа къым ахэр, зыр  адрейм 
щыгугъи дзыхь хуищIи зэрыхъу нур  хьэ-
къыу япхы кIат. КъаIэрыхьауэ  ирехъу, 
къахэхъуэу щрет, зекIуэм я IэмыщIэ 
къи хьар я зэхуэ дитIт. «Тэнащ и къуэм 
и щыпэ хэдэурэ, Шур дым и къуэм  къы-
хиха IыхьитIым нэхъей» гушыIэ зыхэлъ 
псэлъафэр щIэблэм къахуэзыгъэнар 
ахэращ. ЖыIэгъуэм зи гугъу  ищIым 
Iуэху хэлъщ. ЗекIуэ зэрежьэнумкIэ сыт 
щыгъуи хъыбар зытыр Шурдым Даут-
ти, къуентхъым япэу хэдэри Ислъамт. 
Апхуэдэурэ мащIэ кIуами, куэд кIуами, 
икIэм-икIэжым, тIуми я ныбжьыр нэсу 
щетIысылIэжым, игъащIэкIэ зэрымы-
гъэкIуэдыну икIи зэрыIыгъыну псалъи 
щы зэратым, Тэнащ Ислъам и пхъур 

Даут и къуэм къригъэшащ. Арат Шур-
дым и къуэм IыхьитI къыхихащ, жыхуа-
Iэр.

Ислъам ипхъу Чэбэхъан Набдзэдахэ-
кIэ еджэу цIыхубз зэкIуж къищIыкIат 
икIи, пэж дыдэу, апхуэдизкIэ дахэти, 
зэфэ псыр и джийм зэрехыр плъагъу-
ну и щIыфIэр хужьт, щIакIуэу къытелъ и 
щхьэцри вындым хуэдэу фIыцIэт, жаIэ. 
Чэбэхъан Шурдымхэ къыщашэм, фи-
тон зэрысым шу щитI къепщIэкIауэ ны-
сашэу Къугъуэлъкъуей нэс  кърашауэ 
къаIуэтэж. Унэм къыщрашми, куэб-
жэпэм деж щыт фитоным нэс алэ-
рыбгъу плъыжьым къыхэщIыкIа лъа-
гъуэм и дэлъхуитIыр - Муридрэ Мэжид-
рэ - и бгъуитIымкIэ къыщыту, зы лъэба-
къуэ ячыхукIэ, цIыху пщыкIутIым 
Iэб жьыб зырызу дыжьын ахъшэр 
кърап хъыхыу ягъэкIуэтащ, жаIэ. Мэр-
зейхэ Бабыщ и цIэу къугъуэлъкъуеип-
хъуу, ауэ ХьэтIохъущыкъуей Ипщэм 
нысэ щы хъуауэ зы пшынауэ нысашэм 
я гъу сэ ти, нысащIэм зыдищIу пшынэр 
 къегъэпсалъэ, жаIэрт, апхуэдизкIэ и 
щIы кIэкIи, и плъэкIэкIи екIуу къригъэп-
щыкIутIыкIырти.

ЖиIэр мэхъу хужаIэу Щоджэнхэ  я зы 
фызыжь къуажэм дэсти, гуащэ хъу ну 
къызыпэщылъ Шурдымхэ я на нэр, Iу-
мадэ жыхуаIэр, абы деж кIуащ:  «Думэн-
хэ я хабзэ уэсхынущ, ху мэжа джиблкIэ 
сыкъыпхуэкIуэнущ, нобэ си пщIан-
тIэ къыдашэнум схупежьэ, IукIафIэрэ 
фIыхуэлъэу, и бзэм лъэхъу  илърэ 
 хъурылъхуу къысхущIэкIыну схуэлъа-
Iуэ», – жиIэри. Шурдым Даут  и щхьэгъу-
сэ Iумадэ Думэнхэ япхъути, зи гугъу 
ищIыр хэткIи гурыIуэгъуэт  –  хъуэхъукIэ 
си хьэтыр къэлъа гъуи, данэ лъагъуэ  
пхуэзубгъунщ, дыщкIэ нысибл сиIэ-
щи, ху мэжаджэ Iэниблыр пхузэблез-
гъэхынщ, жиIэу арат. Апхуэдэт Думэн-
хэ я хабзэр. Апхуэдиз пщIэ къызэры-
хуащIынум Щоджэнхэ я нанэр ебэ-
къуэфынутэкъыми, хъуэхъу едзыгъуэу 
зэпигъэувэм къытригъэзэжурэ, нысэу 
къашэр щауэ хъурылъхуу Шурдымхэ 
къахущIэкIыну лъаIуэурэ, хьэблэ 
нанэхэр и гъусэу тешэрыпIэм нэсыху 
ны сашэм и ужьым иту кIуащ, жаIэ. 
Чэбэхъани, пэж дыдэу, щIалэ  бынунэ 
дахэ хъуащ, лъэпкъми яхэзэ гъащ. 
Къы зыхэкIам и дыгъэ къыкъуэкIы гъуэм 
мэтэдж, къызыхыхьам я дыгъэ къухьэ-
жыгъуэм мэгъуэлъ, хужаIэу щытхъу 
пылъу дунейм тетащ.

КIухьэнышхуэ иIэу дунейм тетащ Чэбэ-
хъан и дэлъху Мэжиди. Тэнащхи уэркъ 
лъэпкът, яхузэфIэкIырт, мылъкушхуи 
яIэт. Зыщыщ къуажэм пщIэ къыхуа-
щIу, къыфIэлIыкIыу, хабзэрэ цIыхугъэ-
кIэ къахэщу, гущIэгъурэ гулъытэкIэ 
икIэ  къимынэу псэу лъэпкът. БлэкIа 
лIэ щIыгъуэм, псэукIэщIэр щаухуэ 
 20-30 гъэхэм, ахэр лей хъуащ, я пщIэн-
тIэпскIэ къалэжьа мылъкум бжьыпэр 
зыIэрыхьахэр къыхуеплъэкI хъуащ, ар 
зи гуащIэдэкIхэр щрагъэсыкIыну илъэс 

бзаджаехэр къакIэщIэзэрыхьащ. Зы 
цIыхукIи цIыхуипщIкIи къамыгъанэу, 
Тэ нащхи, Шурдымхэ яхуэдэу, зэхэзе-
дзэн хъуат, ящыщ куэд дашат, къэзы-
гъэзэжари зырызыххэщ.

Тэнащ Мэжид уей-уей жригъэIэрт, 
Къэбэрдейм и мызакъуэу, зэры-Кав-
каз щIыналъэу щыцIэрыIуэт, мылъкуш-
хуэу къалъытэ адыгэш къабзэр гуар-
тэшхуэу зэрихуэрт. ЖыпIэну ирикъунщ, 
1915 гъэм ирихьэлIэу Мэжид и гуар-
тэр шыщхьэ 1070-рэ хъууэ, абы щыщу 
шыбзыр 500-м щIигъуу, хакIуэр тIощI, 
шыщIэр щитI, ныбжь зэхуэмыдэхэм ит 
шыщхьэр 350-м нэблагъэу зэрыщытар. 
Мэжид шым и пIалъэ ищIэу, къеуэлIэн-
кIэ хъу ну узыфэ зэмылIэужьыгъуэхэм 
фIыуэ щыгъуазэрэ абыхэм еIэзэфу, 
уеблэмэ зимыубгъу щIыкIэ сымаджа-
гъэм и нэщэнэхэр къихутэфу апхуэдэт. 
Илъэс пщIы бжыгъэхэм Тэнащхэ зэ-
фIагъэува шы гуартэм и фIагърэ и 
къабзагъкIэ  къытекIуэ зэрыщымыIэм 
къыхэкIыу, Къэбэрдейм япэ дыдэу 
къыщызэрагъэпэщауэ щыта Шууей 
Хасэм и тхьэмадэу Мэжид хахат. Мис 
абы щыгъуэщ нобэ тхъумэ Тэнащ Мэ-
жид и сурэтыр щытрахари.

Къалмыкъ БетIал Мэжид пщIэ хуи-
щIырт. Балъкъ щыIэ, шы къыщагъэхъу  
заводым псэущхьэхэр щызэтелIэу щы-
хуе жьэм, Мэжид къриджэри Iуэхур 
зыIу тыр жриIат, Iэмал щыIэмэ, кIэ-
рыхур къызэтригъэувыIэну, и Iэзэгъуэ  
хилъхьэнуи къелъэIуат. Тэнащ зэш-
хэм пIалъэ кIэщIым шы зэтелIэр къа-
гъэувыIауэ щытащ, уеблэмэ хэхъуэ 
ящI хъуауэ я Iуэхур кърахьэлIат. Ауэ 
узэрыхуейуэ  ухъумэ уунэхъурэт, жаIэ. 
Пщэрылъ къыщащIар зэригъэзэщIам 
щыгуфIыкIыну Мэжид игъуэ ихуакъым. 
Абы хузэфIэкIам зыгуэрхэр игъэбэм-
пIащ, я гъуэгу зэпиупщIауэ къалъы-
тащ. ЗэраIуэтэжымкIэ, абы щыгъуазэ 
хъуа Къалмыкъым Мэжид жриIат Хэ-
кум икIыну, зихъумэжыну. Ауэ Мэжид 
зыщIыпIи кIуакъым. Ипхъухэм плIыр 
унагъуэ ист, щыр езым къыбгъэдэст. 
Ауэ Iуэху къащIати, гувэми щIэхми 
Iэ щIыIэкIэ къызэрыхэIэбэнур фIыуэ 
ищIэрт. Гур зэрыгъум дыгъур ирожэ, 
жаIэ. Мэжид и къуэр ягъэкIуэдынухэм 
зэращыщым и хъыбар къэIуащ. Ар щы-
гъэтауэ, яукIыну унафэ зэрыщыIэри къи-
щIащ. И насып кърихьэкIри, Мэжид и 
 къуэр – Щыхьым – псэууэ къэнащ. Илъэс 
бжыгъэ зыкъом къытралъхьэри, Сэлэв-
ки ирагъэхауэ щытащ. Тэнащхэ зэрагъэ-
хъыбарымкIэ, щIалэр ямыукIыныр зи 
унафэр Къалмыкъ БетIалт.

Щыхьым здагъэкIуам и адэм и цIыху-
гъэр къыщыхуэщхьэпэжащ. Лъэ-
хъуэ  щым и унафэщIыр щIэуэ къэ-
кIуа хэм я цIэ-унагъуэцIэхэм къеджа 
нэужь,  Тэнащ Щыхьым и цIэм хуэзащ.  
КъыщыпкърыупщIыхьыIуэм, Мэжид зэ-
рикъуэр жиIащ. Абдежым унафэщIым 
КъалэкIыхьым къызэрикIар жиIэри, 
зы Iуэхугъуэ игу къигъэкIыжащ: зауэм 

дэкIыну къыщыкIэлъыджэм, хъун хуэдэ 
шы лъыхъуэурэ, абырэ и адэмрэ Тэнащ 
Мэжид деж екIуэлIат. Мэжид и шыбз 
 гуартэм куэдрэ хэплъа нэужь, адэм 
мыр хъуну къыщIэкIынщ, жиIэри зыш 
къыхихат. АрщхьэкIэ, зэадэзэкъуэм  
Мэжид къабгъэдыхьэри, хэплъыхь 
щIа щIым щIэупщIащ. Iуэхур зыIутыр 
щыхуаIуа тэм, къыхахар иутIыпщыжри, 
Мэжид езым гуартэм шы къыхи-
шащ, ар ахэр зыхуейм хуэдэ зэрыхъу-
нур яжриIэри. Ар щыгъэтауэ, шы уа-
сэри яIихатэкъым. Шым Iэджэ гузэвэ-
гъуэми лIыр зэрыщихъумар жиIэжащ. 
«Адыгэхэр зыхуэдэр сощIэ, укъызэра-
гъэпэжынуми фIыуэ сы щыгъуазэщ. Уэ 
мыбы укъэзыхьар сыт хуэдизу мыщIэщ-
хъу бзаджэми, уи адэм къысхуищIар 
пхуэсщIэжыну хьэкъыу зыхузолъагъуж, 
- жиIащ унафэщIым. - Нобэ щыщIэ-
дзауэ си деж шыгухуу у Iутынщ. Абы 
укъуэ лIыкIынкъым». Мэжид и къуэр ап-
хуэдэ щIыкIэкIэ ажалым къела хъуат...

МыдэкIэ къэнахэм я Iуэхури щIагъуэ-
тэкъым. Я унэхъугъуэти, Тэнащхэ ду-
нейм тезымылъагъуэхэм ящыщ зы, 
илъэс IэджэкIэ НКВД-м хэтауэ, парт-
оргу къуажэм игъэзэжат. МащIэрэ якIэ-
щIэтхыхьакъым ар Тэнащхэ. ЦIыхур 
хужьрэ плъыжьу зэхэзымыдз, пэжым 
и телъхьэрэ захуагъэм и лъэныкъуэу  
щыт, абы ищIыIужкIэ зыхузэфIэкI 
лъэпкъыр совет псэукIэщIэм и бийуэ 
къалъытащ. Тэнащ зэшхэм ящыщу Мэ-
жид, Хьэжумар, Батыр, Дохъушыкъуэ, 
Иналыкъуэ, ЦIыкIунахъуэ, Лэкъумэн, 
Хьэсэн, Хьэлым, Мышыкъэ, Алий, ТIа-
тIу, Алимырзэ сымэ дашащ. Зы цIыхум 
къагъэзэжакъым. Мэжидрэ Хьэжумар-
рэ зэ дашри, я ныбжьыр зэрыхэкIуэтам 
къыхэкIыу, кърагъэгъэзэжауэ щытащ. 
Ауэ щхьэегъэзыпIи ямыIэу, мылъкуи 
ябгъэдэмылъыжу къыщынэм, ира-
гъэкIа я Iыхьлыхэм я Iуэху зытетыр къы-
зэращIэу, якIэлъыкIуэжмэ нэхъ къащ-
тащ. Зэгуэр яIэу щыта пщIэр джэгуалъэ  
зэращIыр зыхуагъэфэщакъым. Мэжид 
Узбекистаным 1938 гъэм дунейм щехы-
жащ… Чэбэхъан и дэлъхухэм я щхьэ 
кърикIуар къимыщIэу ныбжь хъарзынэ 
иIэу 1935 гъэм дунейм ехыжащ; езым 
и быным «лъэпкъым и бий» хъуну къа-
щыпэщылъыр дяпэкIэт…

Мэжид къигъэхъуа шыхэм Iэджэ 
хъы бар гъэщIэгъуэни яхэтщ. Мыри 
жыпIэж хъуну къыдолъытэ. Къэбэр-
дей-Балъкъэрым илъэс IэджэкIэ и Iэ-
тащхьэу щыта Мэлбахъуэ Тимборэ и 
анэмрэ Мэжид и къуэш Хьэжбэчыр 
и щхьэ гъусэмрэ зэшыпхъут. ТIури 
 Къан шыуей щыщт, Къудейхэ яп хъут. 
Тимборэ и анэ шыпхъум я деж къэ-
кIуауэ щыщыIэ зы махуэ гуэрым, Тэ-
нащхэ хьэщIэ  къахуепсыхащ. Гуар-
тэм шыбз ха кIуапщIэр къыщыхаш лъэ-
хъэнэти, Мэжид унэм мы кIуэжу зигъэ-
гуващ, хьэщIэри куэдрэ абы пэплъэн 
 хуей хъуащ. И шым къепсыхыу унэм 
щыщIыхьэжым, хьэщIэхэр Мэжид ма-
щIэу къехъурджэуащ апхуэдэш те-
су, дауи, абы зимыгъэгувэнкIэ Iэ-
мал зэримыIар. Шым теплъэ имыIэ 
щхьэкIэ, и фIагъыр ибзыщIыну хуей-
тэкъыми, хьэщIэр зытес шым нэхърэ 
ар зэрымынэхъыкIэр Мэжид жи Iащ. 
Абдежым баз щызэпихьэм, къызэ-
дагъэжэну траухуащ. ШитIым щIалэ-
щIэ зырыз ягъэшэсри къыщIагъэп-
хъуащ. Тэнащым и шыр япэ къэсащ, 
куэд дэкIа нэужьщ хьэщIэм и шыр 
абы къыщылъэщIыхьар. Япэу къэса 
шыр абы щыгъуэм къэзыгъэжар Тим-
борэти, Мэжид абы Iэ дилъэри, «УлIщ, 
афэрымыпщIэу шыри узот», – жиIэри 
шыр иритауэ щытащ.

Анэшхэмрэ пхъурылъхухэмрэ щызэ-
ры гъуэтыжар хамэщIырщ. Ауэ сыт хуэ-
диз гугъуехь ягъэвами, я  хэку къызэри-
хьэжынум гугъэр хамы хыу  псэуащ, ар 
икIи къайхъулIащ. «Вгъэ зэж, мыбы 
фыщымылIэ», – арат Мэжид и уэсятыр. 
Нобэ Тэнащхи Шурдымхи, абыхэм я 
лъхужхэри лъэ быдэкIэ  гъащIэм хэтщ, 
я адэжьхэм я щIыхьыр зэрахъумэным, 
адыгагъэр я щапхъэу зэрыпсэуным 
 хущIэкъуу.

Сурэтхэм ущеплъкIэ, сыту дахэ е 
сыту хьэлэмэт жыпIэу зэпыбоплъыхь. 
Ит хэм я нэгухэм ущиплъэкIи, гур Iэ-
джэ блэкIа къэхъукъащIэхэм мажэ. 
Абыхэм ялъэгъуа псори пщIэнкIи нэ-
су къэпIуэтэжыфынкIи Iэмал иIэкъым, 
ауэ я хъыбархэр зэхэзыхыжауэ, нобэ 
нэ хъыжькIэ зэджэхэм я нэпсыкIэр 
ялъэ гъуащи, зэрылъапIэ дыдэм шэч 
къыт рамыхьэу зэрахьэ. ЩымыIэж 
цIыхухэм я гугъу пщIыху псэущ, жаIэ. 
Аращ фэеплъ хъужыр, аращ цIыхур 
уахътыншэ зыщIыр. Жьыбгъэм ихьы-
жами, зэрыхуа архъуанэр бынымкIэ 
мэ дэхащIэ.

ТАБЫЩ Мурат,
«Адыгэ псалъэ» газетым и

щIэныгъэ обозреватель.

Сурэтым и тхыдэ 

Тэнащхэ Мэжидрэ Чэбэхъанрэ

Бжьэдыгъу Аксанэ куэдым 
къацIыху адыгэ шхыны гъуэ-
хэр IэфIу зыпщэфI бзылъху-
гъэу. Езым зэрыжиIэмкIэ, 
пщэ фIэным еджапIэ нэ-
хъыщ хьи дипломи хуей-
къым, езыр-езыру зебгъасэ 
мэхъу. Аксанэ бухгалтерщ, 
езым и IуэхущIапIэ иIэжщ. И 
лэжьыгъэм, дэ зы хьэххэм 
 ятеухуауэ депсэлъащи, ди 
 гуапэу фыщыдогъэ гъуазэ 
къыд жиIам. 

- Аксанэ, куэдым укъа -
цIыху адыгэ шхыныгъуэ 
IэфIхэр зып щэфI бзылъху-
гъэу. Тырку ми урагъэбла -
гъэ ри, пщэ фIэным и щэху-
хэмкIэ уадэгуэшащ абы 
щып сэу ди лъэпкъэгъухэм.

- ИлъэситI ипэ Тыркум сра-
гъэблэгъат, абы щыпсэу ди 
лъэпкъэгъухэр пщэфIэнымкIэ 
си дерс щIэзгъэдэIуну. Къай-
сэр къалэм щыIэ Адыгэ Хасэрт 
сезыгъэблэгъар. Къапщ тэмэ, 
бзылъхугъэр пщэфIэ ным хуе-
джэн хуеиххэкъым, хуе джа-
гъэх хэм хуэдэу пщэ фIэн 
 хуейщ. Ауэ, итIани, сы зэ рыра-
гъэблэгъам жэ уаплыныгъэ 
 хэслъхьэри, пщэ фIэ нымкIэ 
 Iэзагъэр щыхагъахъуэм сы-
щеджащ. Абыи и за къуэ?! 
ТыркубзэмкIэ егъэджа кIуэ 
къасщ тэри, ари мащIэу зэз-
гъэ щIащ. «Згъэлъагъуэхэр, 
сы зытеп сэ лъыхьхэр къагуры-
мыIуэмэ, къыс хуэсэбэпынщ», 
- жысIат. Ауэ, икъукIэ сы щы  гу-
фIы кIащ къызэ рыз мы гъэсэ-
бэпами - фIы дыдэу адыгэб-
зэр ящIэ. 

СыщыкIуам яжесIат пщэ-
фIэ нымкIэ дерсым цIыху 15 
нэхърэ нэхъыбэ къекIуалIэмэ 
гугъу зэ рыхъунур. Сыту жы-
пIэмэ, дэтхэнэми Iэмал есты-
ну сы хуейт зыгуэрым щIэуп-
щIэну, сыпщэ фIым зыгуэркIэ 
къыхэ Iэбэну, нэхъыбэм щIэ-
упщIэну Iэмал яIэну. Ар щхьэ-
кIэ, цIыху 40-м нэблагъэ къе-
кIуэлIат. «ЦIыхур куэдщ, къэд-
мыгъа кIуэмэ, загъэгусэ», - 
жаIащ сезыгъэблэ гъахэм. 
Абыи хэ кIыпIэ къыхуэдгупсы-
сащ: япэ махуэм псори дызэ-
гъусащ, адэкIэ, гупитIу дгуэш-
ри, махуэм тIэу къытедгъа-
зэурэ дып щэфIащ. 

Ди япэ дерсым щыгъуэ цIы-
хубзитI къэтIысат, тIэкIу зэры-
мыарэзым гу лъыптэу. Абыхэм 
саIуплъэри, сазэрыхуэгуапэр 
къыхэзгъэщу сыдыхьэшхащ - 
бзылъхугъэхэр зыкIэ ещхьти 
ди гъунэгъу гуэрхэм. «ЛIо, 
Къэ бэрдейм дыбгъэсэжын уи 
 гугъэу укъикIауэ ара, жы хуэ ф-
Iэу фыкъэтIысаи! - жызоIэ 
сэри. - Фи фIэщ фщIы, фез-
гъэ сэнкIэри хъунущ. Адыгэ 
шхынхэм я пщэфIыкIэращи - 
фщIэх хэркъым!» Сахуэгуш-
хуауэ сы зэ рыпсалъэр ща-
лъагъум, езы хэри дыхьэш-
хащ. Апхуэдэу ды зэрыцIыхури, 
гъунэгъу дыди дызэхуэхъуащ. 
Сыт сып щэфIми, пIастэ ды-
щIызгъуну сфIэфIт. «ХэкумкIэ 
къикIыу  хъуар апхуэдизу щхьэ 
фыдахэ, зыгуэр щэхуу зыво-
хьэлIэ!» - жа Iэрт. «ФымыщIэу 
ара, шатэщ дэ зэтхьэлIэр. Ша-
тэ куэду дошх», - жысIэрт.

Махуэ гуэрым лыбжьэ сщIы-
нути: «Дэри лыбжьэ тхуощI, 
 нэхъ хьэлэмэт гуэр дыгъэ-
лъагъу», - жаIащ. Сэ сщIэртэ-
къэ абы лыбжьэ яхуэщIрэ 
яхуэ мыщIрэ! СщIащ лыбжьэр. 
Шатэ щыхэслъхьэм ари ягъэ-
щIэгъуат. Ауэ пщэфIэн суха 
нэужь, лыбжьэр щIэх дыдэ 
шхын  яухат. 

«Сэ  адыгэбзэм  дэни  сынехьэс!»
БЖЬЭДЫГЪУ  Аксанэ:

- Хьэл-щэнкIэ хэкурысхэм 
 къащхьэщыкIыу къыпщы-
хъуа хэхэсхэр?

- Хамэ щIыпIэм щыпсэу пэт-
ми, Хэкум щыпсэу адыгэхэм 
ещхь дыдэщ я хьэл-щэнхэр, я 
зыщIыкIэхэр, я теплъэр. Я псэ-
лъэкIи, я зыгъэгусэкIи, я гушы-
IэкIи ди хьэблэ фызхэм ещхь 
дыдэщ. ТхьэмахуитIкIэ дызэ-
хэтащ, ныбжьэгъу ды зэ хуэ-
хъуащ. КIуэаракъэ, игъащIэм 
дызэрыцIыхуу дыкъе кIуэкIам 
хуэдэт. 

- Уэ къэрал куэдым ущы-
Iащ. Зыгуэр къахэбгъэщ-
хьэхукI рэ?

- Илъэсий ипэщ Тыркум япэу 
сыщыкIуар. «Къэралыгъуэ-
шхуэхэм я лъэужькIэ» («По 
следам великих цивилиза-
ций») еджэу Тыркум щыIэт 
 нэгузегъэужь тур. Сочэ цIыху-
гъэ къы щыс хуэ хъуа зы бзылъ-
хугъэ сщIыгъуу дыкIуат. Кило-
метр мин 12 къы щызэ хэт кIу-
хьащ, къали 9 къы зэщIиу бы-
дэу. «Тро янский  конь», «Храм 
Ар темиды», «Топкапы»… Мы-
хэр сыту щIыпIэ телъыджэ! 
ИтIанэ, зы хьэлэмэт… Гъуэгуу 
дызрикIуам, зы щIы кIапэ 
ягъэ хьэулейуэ дрихьэлIакъым 
- псоми зыгуэр хасат. Гъуэ-
губгъу нэгъунэ удз гъэгъат. 
Абы щыгъуэм тщIы гъуа щIы-
пIэгъэлъагъуэм (экс ку р сово-
дым) гунэс къысщи щIащ 
 Тыркур. Ар ухуэныгъэхэм зэ-
ры тепсэлъыхьым, тхыдэм зэ-
ры хэIэбэм, дигъэлъагъухэм 
хъы бару ядыщIигъухэм уда-
хьэ хырт. 

ИтIанэ сэ си цIыхугъэ гуэр-
хэр си гъусэу Тыркум сыкIуауэ, 
Топкапы деж сащыхутепсэ-
лъы хьырт а щIыпIэм. Мылицэ 
къраджауэ щытащ сэр щхьэ-
кIэ, «лицензэ имыIэу экскур-
соводу мэлажьэ», жаIэри. 

- Хамэ щIыпIэхэм адыгэ-
бзэр къыщысэбэпрэ?

- Сэ адыгэбзэм дэни сыне-
хьэс! Дэнэ щIыпIэ сыкIуэми, 
адыгэбзэщ сызэрыпсалъэр, 
 Iэмал иIэххэмэ. Инджылы зы-
бзи сощIэ хъарзынэу, тырку-
бзэми хызощIыкI, ауэ адыгэ-
бзэкIэ псэлъэн щIызодзэ.         
Сыт сыщIэмыпсэлъэнури! Си 
адыгэ бзэм си Iэпэтэрмэшыр 
щIы зогъури, сызыхуейр зы-
жес Iэм къыгуроIуэ. Сэ, пса-
лъэм папщIэ, Истамбыл сы-
дэтмэ, абы сыт хуэдэ лъэпкъи 
сыщы хуэзэфынущ. Абы и бзэр 
щхьэ сэ къэс лъыхъуэн хуей?! 
Бэзэ рым сы те хьэми, аращ: 
«ЛIо мы бы жы пIэр?», «Сыт и 

уасэр?» - жызоIэ ри сытетщ. 
- Уэ сытыт узыхуеджар, Ак-

санэ? 
- Къэбэрдей-Балъкъэр къэ-

рал университетым учётым рэ 
эко номикэмкIэ и факультетыр 
1992 гъэм, МГУ-м географи-
емкIэ и факультетыр 1998 
гъэм, МВД-м Краснодар щиIэ 
и уни верси тетыр юристу 2009 
гъэм къэзухащ. 2000 гъэм эко-
номикэмрэ управленэмкIэ 
кандидат лэжьыгъэр пхыз-
гъэкIащ. КъБКъУ-р къэзуха 
нэужь, Мэкъу мэш академием 
егъэ джа кIуэу сыщылажьащ. 

Диссертацэ щыстхым щы-
гъуэ, Москва сыкIуэн хуей 
 хъуащ, иджы хуэдэу Интернет-
кIэ къебгъэхьурэ узыхуейхэм 
ухэплъэ  хъуртэкъым а зэма-
ным, библиотекэм ущылэ жьэн 
хуейт. Академием къыздэ ла-
жьэ бзылъхугъэрэ сэрэ зызэ-
щIыдгъури ды кIуащ - абыи ит-
хырт диссертацэ. 

Москва дызэрыщыIа мазэр 
си ныбжьэгъум сэрэ махуэ те-
лъыджэ защIэу дигу къинащ. 
Зэ пымыууэ щIэщхъу къыт щIы-
щIырт, абы дридыхьэшхы-
жырт. 

Дэ тIур мылицэм дыкъагъэу-
выIэрт зэпымыууэ. Сэ сыт щы-
гъуи адыгэбзэкIэт сызэ рып-
салъэри, си гъусэм жиIэрт: 
«Уи адыгэ бзэращ дыкъы щIа-
гъэу вы Iэр». Сэри: «Уэ уи нэр 
къижу зыбоплъыхьри, мыбы 
дызэры щы мыпсэур дыкъа-
щIэу аращ», - пэздзыжырт. 
Ма хуэ гуэрым  библиотекэм 
ды къикIыжу ды зэ гуроIуэ: 
«Еуэ, мылицэм дыкъагъэу-
выIэну хунэмыс щIыкIэ, цIы-
выгъуэкIэ дыгъэкIуэж, адэ кIи-
мыдэкIи домыгъэп лъэкI». 
Дыздэплъэр ди занщIэу мет-
ром дыхуожэ. Иджы дынос 
щы жытIэм, дэнэт… дыкъе-
гъэувыIэ мылицэм. Сэ уры-
сыбзэкIэ жы зоIэ: «Дыкъы-
щIэвгъэувыIэр къыз гуры Iуэр-
къым, ди нэкIум зыгуэр 
илажьэ хьэ мэрэ жылэм ямы-
щIэ гуэр тщIэ рэ, метром ды-
жэу аращ икIэри ипэри…» 
Езыр погуфIыкIри, жеIэ: «Псо-
ри метро ихьэпIэмкIэ мажэ, 
фэ къикIыжыпIэмкIэщ фыз-
дэ жэр. Аращ фыкъыщIэз-
гъэувыIар». 

- «Нарт» ООО IуэхущIапIэм 
утезгъэпсэлъыхьынут. Сыт 
абы фIэфща цIэ дахэм и 
 къежьапIэр?

- «Нарт» IуэхущIапIэм бух-
галтер Iуэхутхьэбзэхэр щы-
дощIэ. Бухгалтер зыбжанэ 

 щолажьэри, абыхэм фирмэ 
гуэрхэр е цIыху щхьэхуэхэр 
къегъэ щIылIащ. ЛэжьэкIэ 
 хъунури езыхэм зарэ фIэ тын-
шым хуэдэу доубзыху. Хэти 
 къокIуэри, ди бухгалтерыр 
бгъэдэсу, дэфтэр Iуэхухэр, 
ахъшэ егъэхьын- къе гъэ хьын-
хэр егъэтэмэм, хэ ти, телефон-
кIэ къэпсалъэурэ, абыкIэ зэ-
фIокI. Е, псалъэм  папщIэ, Ма-
гадан щыщ гуэрым дыдо-
лажьэ иджыпстуи, Ин-
тернеткIэ ди сайтыр къагъуэт-
ри, зыкъытпащIащ, электрон 
IэмалкIэ зэгурыIуэныгъэхэри 
зэдухылIащ. Я IуэхущIапIэм и 
бухгалтерие Iуэхур дэ идо-
гъэкIуэкI, езыхэм мазэм те-
хуэу улахуэ щхьэхуэ ди счётым 
 къралъхьэ. ЦIыхухэр куэдрэ 
зыхуей хъу Iуэхутхьэбзэщ бух-
галтерие Iуэхури, лэ жьы гъэн-
шэ дыхъуркъым зэи. 

Ди IуэхущIапIэм «Нарт» 
фIэт щын щIэхъуар! Си адэм и 
цIэр Нартщ. IуэхущIапIэр 
 бухгалтерием пыщIауэ щыта-
къым нэ хъапэм. Си дэлъхум 
мэкъу мэш Iуэху гуэрхэр зэри-
хуэн и гугъати, иужькIэ, къи-
мыгъэ сэбэпыж щыхъум, сэ 
IуэхущIапIэ схуэ хъужащ. Абы 
щыгъуэщ «Нарт» щыфIэтщар. 
Туризм Iуэхухэм пыщIауэ суб-
лат фирмэр. Си адэр школым 
щы лэжьат игъащIэм. Геогра-
фиемкIэ иригъа джэу щытащ. 
А зы тепсэлъыхь къэралхэм, 
 кар тэмкIэ сабийхэм яригъэ-
лъагъу хэм езыр къы щес шэ-
кIыну, и нэгу зез гъэу жьыну 
 се хъуапсэрт. Ар щхьэкIэ, къуп-
щ хьэ уз иIэ хъури, гъуэгуанэ 
жыжьэ теувэнуи Iэмал иIэжа-
къым. 

Зы зэман ди IуэхущIапIэр 
 дэ лажьэу щытащ хамэ къэ-
ралым къикIыу адыгэшым, 
адыгэ уа нэм теухуауэ гъэщIэ-
гъуэн гуэрхэр къэзыщIэну, 
ахэр яджыну ди щIыналъэм 
къа кIуэхэм.  Ахэр зыдихьэхыну 
къытщыхъу щIыпIэхэм, шы 
фермэхэм тшэрт, дахэ гуэрхэр 
едгъэлъагъурт. Туризмэм и 
Iуэхур духын хуей хъуащ 2005 
гъэм жэпуэ гъуэм и 13-м къэ-
хъуа Iуэхум иужькIэ. Респуб-
ликэм туризм щыIэжтэкъым, 
цIыхухэм я къэкIуэныр зэпы-
уат. 

- «Лашын» и фIэщыгъэу 
Бзылъхугъэ хасэ къызэбгъэ-
пэщащ илъэс зыбжанэ ипэ. 
Абыи укъытезгъэувыIэнут…

- Пэжщ, Бзылъхугъэ хасэ 
зэхэзублащ. Абы и япэ зэ хы-
хьэр Сирием къикIыжа ди 
шыпхъухэм ятедухуати, къед-
гъэ благъэри, дызэбгъэдэсат, 
ды зэрыцIы хуат. Иджы дызэ-
рощIэ. Адыгэ бзылъхугъэм 
къы декIуэкI  Iуэхугъуэ дахэ-
хэрщ дызытеп сэлъыхьыр, 
дгъэ кIуатэр. Иджы благъэ «Си 
анэм и пщэ фIапIэм» («Мами-
на кухня»)  тхы лъыр къыдэд-
гъэкIащ. И фIэ щыгъэми гуры-
Iуэгъуэ зэ ри щIщи, си анэм 
ипщэфI шхы ныгъуэхэрщ зи 
 гугъу сщIыр. Уи сабиигъуэу 
узэса шхыным нэхъ IэфI щыIэ-
къым - ар игъащIэ псокIэ IэфIу 
уи Iум къонэ. Сэри тхылъыр 
хуэстхащ адыгэ шхы ныгъуэ -
хэр пщэфIыным сыхуэ зы гъэ-
са, лъэпкъ сыкъызы хэ кIар 
фIыуэ сэзыгъэлъэгъуа си 
анэм. Иджыпстуи зэлэжь иIэщ 
ди Хасэм. Нало Заур и «Тау-
рыхъищэ» тхылъым итхэр 
 Щэрмэт Людмилэ и макъкIэ 
идогъэтх. Апхуэдэ аудио -                 
хэм щхьэхуэныгъэ гуэрхэри 
хэлъщ, псалъэм щхьэкIэ, ват-
сапкIэ зэIэпыпх хъунущ. Ды-
хуейщ цIыху куэдым яIэры-
хьэну, анэ хэм я цIыкIухэр 
 драгъэхьэхыну. 

- Тхьэм уигъэпсэу! Уи му-
радхэр къохъулIэну ди гуа-
пэщ. 

Епсэлъар
ГУГЪУЭТ Заремэщ.

ЩIыр зезыхьэм, абы гъавэу 
къытрихыр кIэрыхуншэрэ бэ-
гъуауэ кърихьэлIэжынымкIэ зэ-
ран хъу нэрымылъагъу хьэпIа-
цIэхэм, къинэмыщIхэм ар ящи-
хъумэн хьисэпкIэ, пестицид 
щхъухь гуащIэхэр щIэх-щIэ-
хыурэ къегъэсэбэп. 

АТIЭМИ, IэщIагъэлIхэри щыхьэт 
зэрытехъуэмкIэ, езы мэкъумэ шы-
щIэхэми гу зэрылъатамкIэ, хадэ-
хэкIым хущхъуэ папщIэу ира-
хьэлIэм и мащIагъ-куэдагъэр 
 хухагъэунэхукIа мардэм фIа-
гъэкIмэ, а Iуэхугъуэр езы щIы-
гулъми, къэкIыгъэми йогуауэ. 

Пестицидыр зылъэIэсыр къэ-
кIыгъэхэм зи зэран екI нэрымы-
лъагъу цIыкIужьейхэм я закъуэ-
къым, атIэ, ди жагъуэ зэрыхъун-
щи, езы щIыгулъыр «зыгъэп шэр» 
микроорганизмэхэми я «лъэр 
щIеуд», цIыхухэми псэущхьэхэми 
я Iэпкълъэпкъым сэбэпынагъ 
 къахуэзыхьу къалъытэ микро-
элементхэри зэхекъутэ. 

НэгъуэщIу къыжытIэмэ, щIым 
хэмыткIухьыж щхъухьхэм мэкъу-
мэшыщIэхэр апхуэдизу зэлIэлIа 
хадэхэкIхэр зыIубгъахуэ мыхъун 
щытыкIэм хуешэ, ахэр зэзыхьэлIэ 
псэущхьэхэми цIыхухэми я Iэпкъ-
лъэпкъым сэбэп зэрахуэхъужын 
щIагъуэ щымыIэжу апхуэдэщ. 

АрщхьэкIэ, IэщIагъэлIхэм зэры-
жаIэмкIэ, егупсысарэ агрощIэ-
ныгъэм зэрыщыхагъэунэхукIауэ 
щхъухь хэр щIым ирахьэлIэмэ, а 
Iуэхум гъавэгъэкIхэр зэрыщыгу-
фIыкIыжынуми шэч хэлъкъым. 
Мыдрейуэ къыхэдгъэщ зэрыхъу-
нумкIэ, щыIэщ хьэпIацIэм еуэ ным 
хунэмысу къыдэхуа пестицидыр 
зэщхьэщызыхыу зыгъэкIуэщIыж 
микрорганизмэхэри. Абыхэм я 
апхуэдэ зыкъызэкъуэхыкIэм 
«мик робиологие детоксикацэкIэ» 
йоджэ. Абы и зыужьыкIэр елъы-
тащ щIы щхьэфэм къыщекIуэкI 
щIыIагъэ-хуабагъэми, щIыгулъыр 
зыгъэщIытэ псыIагъэми, щIы-
гъэпшэррэ гумусу абы халъхьам я 
Iувагъми, нэгъуэщI абы хуэдэ 
щхьэусыгъуэхэми. 

Ауэ щыхъукIи, пестицидхэр 
пкъыгъуэ-пкъыгъуэкIэрэ щIыгу-
лъым и чэзум щыхэткIухьыныр 
 епхащ ар здыхакIутэм псыр ири-
къуу зэрыщIагъэлъэдами, щIы-
гъэпшэрхэр и чэзум зэрыхагъэ-
загъэми, а щIыпIэм щезэгъ жы-
лэхэр къызэрыщагъэсэбэпами, 
езы щхъухьзехьэхэм я хэгуэшэ -
кIэу щрагъэкIуэкIами. 

Мыри къыхэгъэщыпхъэщ. Гъа-
вэхэкIхэм ящыщу зи сатырхэр 
 давыкIхэм (жьыдэхупIэ зиIэхэм) я 
деж пестицидхэм я хэкIуэсэкIэр 
(детоксикацэр) щынэхъ щIэхщ, 
хьэдзэ зыщIхэм я деж зэрыще-
кIуэкIыр нэхъ хуэмущ. 

Урысей мэкъумэш кIэлъып лъы-
ныгъэмкIэ IуэхущIапIэм (Россель-
хознадзор) и Кавказ Ищхъэрэ 
щIыналъэ зэхуаку управленэм и 
Къэбэрдей-Балъкъэр къудамэм и 
IэщIагъэлIхэр ди щIыналъэм и 
щIыгулъым и щытыкIэм щIэх-
щIэхыурэ кIэлъоплъ, ирахьэлIэ 
пестицидхэм я куэдагъ-мащIа-
гъэр зыхуэдэр къыщапщытэ. Абы-
кIэ IэмалыфIщ щIыпIэ-щIы пIэ-
кIэрэ щIыгулъ IэмыщIэу къыщы-
хаххэм я зэхэлъыкIэр зрагъэщIэн 
хьисэпкIэ ахэр Ветеринар, фи-
тосанитар кIэлъыплъыныгъэмкIэ 
федеральнэ къулыкъум и Къэ-
бэрдей-Балъкъэр референт цент-
рым деж щыIэ къэпщытапIэм 
зэрырашалIэри. 

БЭРАУ Бышэ.

ЩIыуэпсым
щысхьыныр

фарзщ

Хабзэхъумэ фащэ щыгъыу упщIэр 
къыщытыриубыдэм, 

Iыгъын хуейуи ищIэжакъым шофёр 
щIалэм псалъэ быдэр.

 
«Здашэр?» «КъалэкIыхьым». «Ад-

рес?» «Хуитыныгъэм и уэрам».
РэIис мыщэ Iэлым хуэдэт зыкъигъат-

хъуэу щыщIэпхъуам.

 КъалэкIыхь хабзэ хъумапIэм на-
пIэзыпIэм йокIэпсауэ: 

«Ладэ» фIыцIэм исщ, зэкIуалIэр 
 Хуитыныгъэм и уэрамырщ». 

Гузэвэныр къытекIуащи, шэрхъхэм 
езыр ятежынт,

И лэжьэгъухэр къэпсэлъэжкъым… 
 Нэхъри нэхъ псынщIэж зищIынщ.

Мыдрей гупыр гурыщхъуэншэщ: «Зэт, 
ей, телефоныр къоуэ!»

«Машалахьхэр» хууэ тепсэу, уи щхьэм 
имытыныр Iуэхукъэ.

ИгукIэ тхьэ йолъэIу хъыджэбзыр, 
фIым щыгугъыр муслъымэнщ,

Псалъэм гугъэ храгъэхмэ, и нэмысыр 
хуэхъумэнщ. 

ЦIыхухэм гущIэгъу зыхуамыщIым 
 ГущIэгъубэрщ и гугъапIэр,

ГуащэнапщIэу гъагъэ цIыкIур фщIэ-
къым фэ зэрыбэнакIуэр. 

КъэувыIахэщ. Тепхъуэ Iувым и мэр тэ-
макъыщIэм щIэлъщ,

«Мыр мэхами тщIэркъым… Догуэ… И 
щхьэгъубжэр егъэжэх…».

Бжэри Iуах ягъэбэуэну… КъокI… ЩIа-
кIуэжьыр къыхыфIедзэ,

Инд кино ухуэзэшамэ, къакIуэ, 
 нэ гу зыужьым щIедзэ. 

Кубра къызэрыщIэпхъуэжар
Сыт гунэфым и Iэмалыр - жьэкIэ 

диным и уэчылщ,
Пщащэр къыщIрахьэжьами хуаусы-

нущ зы «дэлил».

«СывутIыпщыж», - яжреIэ, Iэмал къэ-
нэжар яриту, 

«ЗимыхъунщIэу зыри яхькъым», - мэ-
гушыIэ «сэлэфитхэр».

КIыфIщ. ЩIалитIыр къыбгъэдохьэ… 
Тобэ, ярэби, Кубра 

Нобэ сыту фIыуэ и кIэ «дыгъэ ны-
къуэр» щитIэгъа!

 
«Тхэквондо» - арат зэреджэр къупщ-

хьэ гуащэм и бэнэкIэм,
Къэрэгъулт езыгъэсари - узэрыхуеи-

нур пщIэркъым.

Удын зырыз ящытехуэм, гузэвэгъуэ 
къатехьащ -

Зы хъыджэбз щIалитIым текIуэу хэт 
игъащIэм илъэгъуа?

Сыт ящIэнур? Бгъэдыхьэну зы бэкъуэ-
гъуэ къалъигъэскъым,

«КIуэи, зыгуэр къыщIэш», - тIум языр 
егиящ гублащхьэдэсым.

Дэнэ кIуэн, зреч - уэрамым гъуэ-
гурыкIуи щимыгъуэт,

Тхьэм къихъумэ хъыджэбзыфIым 
бий ри и дэIэпыкъуэгъущ.

ЩIалэ делэр лъэсу щIопхъуэ, и Iун-
кIыбзэр къыздимыщтэу,

«Сыт къэна иджыри, ди Тхьэ, Уэ Уи 
пщылIым къыхуумыщIэу?!»

«Ладэм» допкIэ, зэщIегъанэ, шэрхъ-
хэр тхьэджэу зыкъегъэш,

Нэгум щIэкIыр я фIэщ мыхъуу, мыд-
реитIыр къоуIэбжь.

«Мыр амирым и фIэщ хъуну?» «Хуитщ 
езым зигъэхъеину».

«Къызэрепхьэжьа машинэр птезыхам 
упэлъэщыну?» 

Напэтехщ ар, зиусхьэнхэ, жаIэжыным 
нэвмыгъэс!

ПсынщIэ-псынщIэу фыкIэлъыжэ, 
нысэ къахькъым махуэ къэс!

Кубра гъуэгум зэрытехьэу, полицэ ма-
шинэ гупым

Ирахужьэ… КъагъэувыIэ… Автомат 
къытраубыдэ. 

 
РэIис и ныбжьэгъухэрат ар, «Ладэ» 

фIыцIэр къаубыдащ.
Сыт мыбы хъыджэбз щIыдэсыр? «Уи 

дэфтэрхэр дыгъэлъагъу!» 
 
Зэхагъэгъуэща яфIэщIу, номер тетыр 

ирагъапщэ,
РэIис еупщIыжмэ, тыншкъэ: «И цIэр 

хэт къэтлъыхъуэ пщащэм?»

Мес, езыри къабгъэдохьэ, и жэуапыр 
нэгум къощ.

Куу хъуржыныр игъуэтыжкъым, хьэуэ, 
мес, мобдеж кIэщIэлъщ. 

Щхьэр къиIэту хабзэхъумэм и дэф-
тэрыр щыIэщIилъхьэм,

Асыхьэтым гу лъитакъым РэIис 
 къаплъэу зэрыщытым. 

Ар къызэрилъагъуу, пщащэм нэпс 
 къудамэ IэщIэкIащ,

КъыщыщIахэр зыдигъуэжми, дэлъху 
зэриIэр наIуэ хъуащ.

Дэнэ щыIэ хъыдан шухэр - Пенелопэ и 
псэлъыхъухэр? 

Лъэпкъыр - щIакIуэм, диныр - 
жьакIэм къыдихыжу къызыщы-
хъухэр?

Хъыджэбз цIыкIум и «IэбэкIэр» зы-
къомыфIрэ ярикъунт, 

Ауэ «къысхуэгъэгъу» къудейкIэ къэрал 
хабзэм уфIэкIын? 

Къэхъуа псори ятхыжыхукIэ, пIалъэр 
нэблэгъащ жэщыкум.

УнагъуитIыр мэгузавэ… Ежьэжынщ 
зэдэлъху-зэшыпхъур. 

Захуэмрэ къуаншэмрэ
Залымыгъэ хэлъу пщащэ езыхьэжьэр 

щIэпхъаджащIэщ,
Хилъэфахэм зыкъаумысмэ, тезыр те-

хуэхэри гуащIэщ.

ХэIущIыIу ямыщIын мурадкIэ сыт хуэ-
дизым забзыщIа,

Адэ, дэлъху зимыIэ дапщэм гъащIэр 
хузэпаупщIа? 

Кубра, къаIэщIэкIыжами, апхуэдизкIэ 
и гур хэщIти, 

Хабзэхъумэм епсэлъэныр къытехьэ-
лъэт  а пщыхьэщхьэм.

Ауэ, зигъэнэмысыфIэу, ибзыщIамэ 
къыщыщIар,

Хэтыт щIезыгъэгъуэжынур и дунейр 
зэIызыщIар? 

Бэлыхь лъыхъуэм къигъуэтат ар. 
Къэралыгъуэр къыхэмыхьэу,

Псэгъуу узэхъуапсэм сытыт хабзэкIэ 
улъыхъу щIэмыхъур? 

Тырку сулътIану зыплъытэжу, гъэр 
къэбубыда нэхъей, 

И цIи и щхьи бгъэулъийуэ, пщащэр 
бгъэпудын щхьэ хуейт? 

Кубра куэдрэ щаIыгъакъым Къа-
лэкIыхьым и полицэм, 

Къагъуэтынщ, гува-щIэхами, иса 
гупыр «Ладэ» фIыцIэм. 

А щIалищыр къицIыхужмэ, я «амир-
ри» къыкъуэкIынщ,

РэIис къелмэ, акъылыншэм гъащIэ 
иIэу къыщIэкIынщ. 

Армырами цIэрыIуэнкIэ щIыхуэ зыте-
мылъ хъыджэбзым

Хъыбар зэпыщIапIэу щыIэм ущыхуэ-
зэт и унэцIэм.

«IэлъэщI зытелъ пщащэ цIыкIур бэе-
вичхэм ятекIуащ». 

Пэжи, пцIыи, ауэ цIыхухэр лъэны-
къуищ зэрищIыкIащ.

Я нэхъыбэм ягу Iей илъкъым, уэрэ 
сэрэ дэщхьыркъабзэщ, 

Андез щтэным иумыхулIэ, я гур зэнзэ-
ныпсу къабзэщ:

«ЦIыхухэм ещхьу зихуэпамэ, цIыхум 
ещхьхэр къылъыхъунт,

«Чупэ-чупсу» ущыдэткIэ, «киндер» 
гуэри къыкъуэкIынщ». 

Щысхь ямыIэу жьэрыIэзэщ адыгэб-
зэкIэ цIыхуфIхэр,

Зыгуэр кърамыцIэлэхмэ, я щхьэр лъа-
гэу яIыгъыфкъым. 

Адыгагъэм и уэчылщи, лъэпкъым и 
пщIэм псэр щIатынщ,

Пщащэ цIыкIу ухуэпсэлъэнри адэ 
щIэин къыщIэкIынщ.

Зи жьэ зэтезымыпIэжыр яхьри здахь-
ри зыщIэ «шыпхъухэрт»: 

«Ар зи лъакъуэ къэIэтыкIэ, хуейми, 
зыщI ремыхъумэ». 

ЛъэныкъуитIым я зэхуакум удэтыфмэ, 
зыкъэумыс:

Дин зезыхьэм уфIэпсынщIэщ, «мы-
джаурхэм» дзы пхуаус.

Зэмыщхь пфIэщIми, текIуэрщ я хьэр. 
Уэр нэхъ лъэщ утыку къилъадэм, 

Уи щыщIагъэу къыумылъытэ ахэр 
зэрикIар уи натIэм. 

Къагъуэтащ Кубра и «лъыхъухэр», 
хъыбарыщIэхэр щыхьэтщ:

«Дин зезыхьэ гуп мыхъумыщIэ Къа-
лэкIыхь къыщыщIагъэщ».

Къэрэгъул гупсысэм хохуэ. Унагъуи-
тIыр мэгузавэ.

РэIис и ныбжьэгъу пэлъытэт къалэ-
кIыхь полицэ щIалэр. 

Ар хамыгъэIэбэжыххэу, пцIы зэрызэ-
Iуа щэр хьэкъщ.

«Къаубыд пэт къебгъэрыкIуати, 
яукIащ», - жаIэнри хэлъщ.

«Тхьэусыхэр» къыIахыжмэ, Iуэхур 
зэхуащIыну пIэрэ? 

«ЗезгъэцIыхужынущ» жыпIэу, хэт и 
анэ бгъэгуIэнур? 

Дзэм хэта Уэлид мэбампIэ. Мыр сыт 
хабзэ? Сыт къэрал?

Къуаншэм пцIы зэрытралъхьэм езыр 
захуэу къыщегъэхъу.

Мэрем махуэм ирихьэлIэу Къэрэгъул 
здэкIуа мэжджытым 

ЛIы мыцIыху къыщыбгъэдохьэ, езым 
нэхърэ нэхъыжьыфэу.

ЯгъэтIыса гупым я зым и Iыхьлыщ, 
адэшхуэ ныбжьщ:

«Дапщэ жыфIэми, фэттынущ, кхъыIэ, 
тхылъыр къыщIэфхыж». 

РэIис къриджащ пщыхьэщхьэм. Ар-
мырами ягу зэрощIэ.

Iуэхур зыIэщIэлъ адыгэм хэзэ-
гъэфмэ… ахъшэ, бохъшэ. 

КIэщIу жыпIэмэ, мо гупым «бэеви-
чыр» кIэрахыж, 

МащIэу къуейщIеям тралъхьэ мылъку 
тезыркIэ хуит мэхъуж.

Ауэ, къаутIыпщыжами, кIэлъыплъа-
кIуэ хэр я куэдщи,

«Гува-щIэхами дашынущ, - жаIэ, - нэ-
хъыфIщ, загъэкIуэдмэ».

Зы зэман, Кавказым икIыу Щамым 
кIуахэм я сурэт

Интернетым къралъхьати, а тхьэмыщ-
кIэхэр яхэтт. 

УтхьэмыщкIэкъэ гу къабзэм къуит 
тыншыгъуэм ухуэнэфмэ,

Пэжым Iущ ущIэмыхъукIмэ, хамэ 
щIыпIэ ущыунэхъумэ?! 

 
Зыми имыхьэлъэ ихькъым. «Му-

слъымэнхэр дызэкъуэшщ!»
Ялыхь, дыбэлэрыгъыхукIэ дахэкIэ 

дызэшэлIэж. 
ЧЭРИМ Марианнэ.

Зэшыпхъуибл
 

Кубра зэрырахьэжьар
Махуэ гуэрым, дерс нэужьым, Кубра 

къуажэм къэблэгъэжу,
«Шэрхъыр къэуащ», - къажреIэ я 

маршруткэм дэс щIалэщIэм. 

Бгъэзэжынущи – гъунэгъукъым, 
нэсыжынущи - нэхъейщ,

Ежьэнщ шэрхъыр ядыжыхукIэ, щIэх 
къэсынукъым адрейр. 

 
ЦIыхубзитI я къуажэм щыщу къыдист 

пщащэм а гу махэм,
Блэж машинэр къыщыувыIэм, тIуми 

абы зрагъахуэ.

«КъакIуэ, дахэ, жэщ ухъунущ», - 
къыжраIэ, ягъэ кIын? 

ФэкIэщ тIури зэрицIыхур, къуажэм 
щы щу къыщIэкIынщ.

Зэрыхуэн тIысыпIэ нэщIи иIэ хуэдэ-
къым машинэм,

Телефоным «псэ» хэтыжкъым, щытщ 
Кубра и закъуэпцIинэу.

«Уэ угъур цIыкIущ, укъихуэнущ», - нэ-
хъыжьыIуэм хегъэзыхь,

Уи щхьэ ущымыгугъыфу гъуэгу те-
тыныр сыт бэлыхь.

Дакъикъитху фIэкIа дэмыкIыу, къуа-
жэ гупэм къыщокIыжри, 

ПсынщIэ-псынщIэу я уэрамым до-
лъэдэж тхьэрыкъуэ хужьыр.

Ар дыгъуасэт. Нобэ гуэрым сыт марш-
руткэм къыщыущI?

Къалэ щIыбым щыункIыфIауэ, хъей 
имыIэу щытщи щытщ.

«ДывдэIэпыкъунщ», - жыхуаIэу, щIа-
литI -щым къыIухьэ защIри, 

Я къилъади, я къэпхъуати - Кубра 
цIыкIур бгъуэтмэ, къащтэ. 

Абдеж дыдэм щыт гу псынщIэм ира-
куауэ бжэр хуащIыж,

Уи нэр техуэмэ, хъыджэбзым зари-
гъэхьу къыпфIэщIынщ. 

 
«Я Алыхь! Сыкъыумыгъанэ!» - Кубра и 

щхьэр мэкIэрахъуэ, 
И гур зэгуичыным хуэдэщ кърапэс 

хьэ дэгъуэдахэм.

Телефоныр къыдихыфкъым, кIыфIым 
псори щIихъумащ,

РэIис псынщIэу зыпищIэну зы Iэмали 
имылъагъу… 

ЩIалэри Налшык щолажьэ, хабзэ-
хъумэщ Iэджэ щIауэ.

«Алло!» «РэIис, сызэхэпхрэ…» - и 
ж эуапыр нигъэсакъым.

Телефоныр къыIэщIачри, зыгъэла-
жьэр кърахащ:

«Умышынэ, хъыджэбз дахэ, псори ха-
бзэм тету тщIащ».

 ЖьакIэ кIыхь, нэгъуджэ фIыцIэ… 
Кубра и гур фIокIуэдыпэ,

 Иджы псори къыгуроIуэ, шофёритIри 
щыщт мы гупым.

ЦыхэкI гуэр кърашэкIащи, жьы къэшэ-
гъуэ къримыт,

«Iэхъий! Къетхьэжьащ, ныдошэ», - 
зэрыжаIэр зыхещIыкI.

РэIис дыгъухэм якIэлъожэ
РэIис лэжьапIэ нэужьым зыщиукъуэ-

дийт спортзалым,
ТIэкIуи къэгуфIат, ухуеймэ, шыпхъу 

нэхъыщIэр къыщыпсалъэм.

Здишэжыным триухуэу къытрехри… 
Къэхъур сыт?

Кубра жиIэр нимыгъэсу, макъ мы-
цIыхум зэпеуд. 

ПлIым лэжьэн еух, я къуажэм тхурэ 
тIощIхэм нэсыж хабзэщ.

Тхум текIа маршруткэр даIэ? Дэсыр 
хэт? Исар цIыху дапщэ? 

 
Шофёр гупым яхолъадэ… Къи-

гъуэтакIэщ… Мес, йоупщI…
Кубра къыщыщIар ибзыщIмэ, и псэр 

хухихын хьэзырщ.

Нобэ зи пычыгъуэ фи пащхьэ 
къит лъ хьэ, усэу тха «Зэшып-
хъуибл» Iуэтэж кIыхьыр Щамым 
къи Iэп хъукIыжу Къэбэрдейм 
лъап  сэ щызыухуэжа Захуэхэ я 
уна гъуэм теухуащ. Зэшып хъу хэм я 
нэхъыщIэ Кубра (и цIэ лейр - Куу) 
и дуней теты кIэмрэ и гуп сы-
сэкIэмрэ хъыбарым и кIы хьагъкIэ 
псори зэ рипхыу кIуэцIрокI. 

ЕкIуэкIыу: 1. ПхъэIэщэм къызэригъэдзэкI щIы Iыхьэ. 
5. Хьэжыгъэ икIи нэгъуэщI гъавэхэкIхэр зракIутэ. 6. 
ПхъащIэ Iэмэпсымэ. 7. ГъукIэм и лъэщапIэ. 10. ЩIы-
махуэ щыгъын. 12. УрысыбзэкIэ тхэуэ щыта адыгэ 
бзылъхугъэ усакIуэ цIэрыIуэ. 14. Унэм и зы Iыхьэ. 17. 
Пасэрей адыгэ лIыхъужь. Е IутIыж Борис и пьесэ. 21. 
«Нэхъыжьхэм къытхуэфщIам унафэ», «Си Заремэ», 
«ФIыуэ слъагъум сыкъыдоуджэкI», «Лъагъуныгъэм 
и хьэтыркIэ» икIи нэгъуэщI уэрэд дахэ куэдым я пса-
лъэхэр зи Iэдакъэ къыщIэкIа усакIуэ. 23. Дуней псом 
щыцIэрыIуэ урыс тхакIуэшхуэ. 26. Щхьэгъусэ къэзы-
шам и благъэщIэ. 28. Пхъэ кIапэ. 29. Псы зракIэ кум-
быгъэшхуэ. 30. Иджыблагъэ Японием щекIуэкIа гъэма-
хуэ Олимп джэгухэм дыщэ медаль къыщызыхьа, Къа-
лэкIыхьым къыщалъхуа спортсменкэ.

Къехыу: 2. Таурыхъхэм узыщрихьэлIэ шы лъэрызе-
хьэ - мэлъэтэф, мэпсэлъэф. 3. АпхуэдизкIэ щIалэ ма-
хэщи, … къытетIысхьэмэ, и шхулъэр йопкI. 4. «Щихухэр 
иджыри …» - Къэрмокъуэ Мухьэмэд цIэрыIуэ зыщIа 
повесть. 8. Пхъэщхьэмыщхьэ гуащIэ цIыкIу. 9. Уафэм 
къех  мыл тыкъыр цIыкIу. 10. Ику иту тонн 60 - 80 хуэдэ 
зи хьэлъагъ псэущхьэ. 11. КIуэ пэтми бжьиз зымыкIу. 
12. ХадэхэкI. 13. … закъуэ мэз хъуркъым. 15. Гъэмахуэм 
Iэщым я фэр изых бадзэжь. 16. ЩыпсалъэкIэ зэIынэ. 
18. … зыхэвэ нэхърэ - бжэн зыхэпкIэ. 19. Унэ зыухуэм 
къи гъэсэбэп ткIуат кIуэ. 20. Iэщ. 22. Бын. 24. Къуэш … 
нэхърэ - ныбжьэгъуфI.  25. Iэрамэ хужь гъэгъахэр куэ-
ду къызыпыкIэ жыг. 27. КIыщокъуэ Алим и роман «Нал 
…». 29. Джэрэзыжу мылым къыщагъафэ. 

Зэхэзылъхьар 
МЫЗ  Ахьмэдщ.

Псалъэзэблэдз

ШыщхьэуIум и 14-м ди газетым тета
псалъэзэблэдзым и жэуапхэр:

 
ЕкIуэкIыу: 1. Хьэ. 4. Хъуп. 6. ТхьэкIумэкIыхь. 8. 

КIарц. 9. Кугъуэ. 10. Тхьэгъу. 13. Хьэрэ. 14. ЦIырхъ. 
19. Курых. 20.  Къуентхъ. 21. Ныджэ. 22. Псыжь. 24. 
ПщыукI. 26. ЩIакIуэ. 27. Матэ. 28. Пшыхь. 32. ИкIу-
та. 34. Боз. 35. Балэ.36. Шындэбзий. 37. Лы. 38.              
Гъур.

Къехыу: 1. ХьэмкIэ. 2. Щхьэц. 3. Хъыщт. 5. Пша-
гъуэ. 7. Мыгъуэ. 11. Къурыкъу. 12. Пырхъ. 13. Хьэх. 
15. Хъан. 16. Брест. 17. Индыл. 18. ЕджакIуэ. 23. 
Жьым. 24. Пётр. 25. КIашэ. 26. ЩIыхь. 29. Билал. 
30. Болэ. 31. Уэтэр. 33. Амыщ. 35. Бзий.

Лэгъунэ
мафIэпэ

НысащIэр пщэфIэным, 
Iуэху щIэным япэу щраша-
лIэм деж бзылъхугъэ нэ-
хъыжьыр хуэлъаIуэрт, жьэ-
гум зэи мафIэр щымыкIуэсэ-
ну, къэкIымрэ къалъхумрэ 
Тхьэм щимыгъэщIэну. 

Бзылъхугъэм я нэхъыфIым 
нысащIэу къызэрашэ лъан-
дэрэ лэгъунэ мафIэу хузэ-
щIагъэнар имыгъэкIуасэу 
зэрихьэрт.

КIэлъыгъэхуабэ

Гъуэгу техьам, зекIуэ ежьа-
хэм кIэлъызэрахьэу щыта 
хабзэщ. 

Унэм икIа нэужь, шхын 
ягъэхуабэрт, зэхэтIысхьэр-
ти яшхырт, ежьам и Iуэхур 
къыдэхъункIэ хуэлъаIуэхэрт. 
Гъуэгу техьар псым икIыху 
кIэлъыпхъанкIэртэкъым, кIэ-
лъыжьыщIэртэкъым, пхъэн-
кIий кIэлърадзыртэкъым.

Удж баш

Уджым щызэрахьэ башщ, 
удж пашэм иIыгъыу. Джэ-
гуакIуэм (хьэтиякIуэм) ину 
къреIуэ удж пашэм и цIэр. 
Ар утыкум къихьа нэужь удж 
башыр IэщIелъхьэ. Ар да-
хэу, екIуу щIащ: дэ цIыкIурэ 
хъыдан къуэлэн дахэкIэ 
зэщIэблащ. Башыщхьэм 
бгъэ, къашыргъэ сурэт тра-
щIыхь.

Япэм бжэныщхьэ тра-
щIыхьырт. ХьэтиякIуэм удж 
башымкIэ уджыр зэрегъа-
кIуэ, хэт сыт хуэфащэми 
абыкIэ игъэлъагъуэу. Удж 
башыр иIыгъыу удж па-
шэмрэ пщащэ дахэмрэ удж 
хъурейр зэхашэ.

Щай уриуасэкъым

Зэныбжьэгъу щIалитI зода-
уэ, хэт нэхъ цIыху мыхьэнэншэ-
ми зэхагъэкIыну. Зыр нэхъ бза-
джэу къыщIэкIри, и ныбжьэгъур 
иришэжьащ. Автобус къэувыIэпIэм 
деж щыт таксим бгъэдохьэри, йо-
упщI:

- Горькэм и уэрамым нэс дапщэ 
сызэрыпшэнур, си къуэш?

- ТумэнипщI?
- Си ныбжьэгъур си гъусэмэ-щэ?
- Апхуэдиз дыдэ.
Зигу зэгъа щIалэм и ныбжьэгъум 

зыхуегъазэри, жеIэ:
- БжесIатэкъэ, Мурат, щай узэри-

мыуасэр. 

ПщIэжрэ?

Зэкъуажэгъу щIалитIым зым 
адрейм щIыхуэ иритауэ зы къом 
 лъандэрэ къритыжыртэкъым. 
Зы пщыхьэщхьэ гуэрым зэхуэза-
уэ уэрамым здрикIуэм, и щIыхуэ 
зэрытелъыр аргуэру игу къи-
гъэкIыжыну укIытэрти, жыжьэу 
къыщригъэжьащ:

Зы нарт хъыбар закъуэм 
къыхэщ лIыхъужьщ ар. Нарт 
шу хахуэщ, Лъэпщ и къуэщ. 
Шу хьэкъувэкъуу, ехьэжьа-
уэ къыхощыж. Дзэхущ зауэм 
лIыгъэ щызэрихьарэ и бгъэр 
тIауэ, и щхьэр уафэм етауэ 
къэкIуэжу Тхьэгъэлэдж вий-
кIэ вэуэ хуозэ. Нарт щIалэм 
и щIыкIэр Тхьэгъэлэдж игу 
иримыхьу жеIэ: «Зи адэм и 
IэщIагъэр зымыдэжу нарт шу 
хасэу ежьэжа». 

ДЗЭХУЩ ар щхьэкIуэ  щохъу, 
алъпым йолъэдэкъауэри, 
вэуэ  ежьэжа Тхьэгъэлэдж 
иужь  йоувэ, зыгуэр ирищIэн и 
 гугъэу. Ауэ лъэщIыхьэркъым. 
Апхуэдэурэ къекIуэкIыгъуищ 

Франджы инженер Ленуар Этьен (1822 - 1899) япэ ды-
дэу зэпкърилъхьат газкIэ лажьэ мотор зэрыт автомо-
биль. Ар уэрамым дэту цIыхухэм ямыдэу псалъэма-
къышхуэ къэхъеят. Абы ипкъ иткIэ, 1865 гъэм «Бэ ракъ 
плъыжь» унафэр къыдэкIат. Унафэм зэрыжиIэмкIэ, 
а машинэр  гъуэгум щрижэкIэ, бэракъ плъыжь зыIыгъ 
цIыху абы япэ иту жэн хуейт, зыгуэрым зэран хуэмы хъун 
щхьэкIэ. 

*   *   *
Инджылызым и къалащхьэ Лондон и уэрамхэм япэ ав-

томобилыр къыщыдыхьам щыгъуэ, абы ипэ иту зыгуэр 
жэрт, машинэ къызэрыкIуэр цIыхухэм яжриIэу, ахэр гъуэ-
гум тригъэкIыу, сакъын зэрыхуейр ягуригъаIуэу.

Бжыгъэшхуэхэм  уагъэгужьей
ЩIым къыщыщIэдзауэ Дыгъэм нэс ику иту кило-

метр 149.597.870-рэ, Мазэм нэс - километр 384.400-рэ 
дэлъщ, ЩIыр сыхьэт 23-рэ дакъикъэ 56-рэ секунди 4-м 
зэ  къокIэрэхъуэкI, ЩIым Дыгъэм и хъуреягъыр зы секун-
дым км 29,8-рэ икIуу махуэ 365,25-м къелъэтыхь, ЩIым 
и щхьэфэр километр зэбгъузэнатIэ 510.100.000-рэ мэ-
хъу, абы щыщу псым процент 71-р, щIым процент  29-р 
 яIыгъщ. Абы нэмыщI, дэ зи хъуреягъыр къэтлъэтыхь 
 Дыгъэр Шыхулъагъуэ галактикэм хэту зы секундым км 
290-рэ икIуу мэкIэрахъуэ. 

къикIухьащ, япэкIэ къилъэдэни 
къримыгъэкIуу. Дзэхущ я деж 
мэкIуэжри, и адэм хуотхьэу сыхэ. 

«Зи адэм и IэщIагъэр 
зымыдэж, жери лIыжьым къы-
зиудэкIащ», - жеIэ. Лъэпщ и 
 къуэр къегъэгугъэ Тхьэгъэ-
лэдж  удын иригъэхьыну, къыж-
риIар имыгъэгъуну. Нартхэ  
я санэхуафэу Тхьэгъэлэдж 
жьан тIэм дэсщ, абы Лъэпщ 
къыбгъу рысщ, Дзэхущ бжэ-
къуагъым къуэтщ.

Тхьэгъэлэдж хъуэхъуащ, 
хигъэфыну бжьэр Дзэхущи 
 къритащ. Дзэхущ бжьэм хэф-

ри иритыжащ. Абдеж Лъэпщ 
и  къуэм нащхьэ хуищIащ, «уе-
уэжынум - еуэж, еуэжыпIэ уи-
хуащ» жыхуиIэу. Ауэ Дзэхущ 
къыхуегъэкIуакъым ар нэ-
хъыжьым ирищIэн. Тхьэ-
гъэлэдж бжьэр Дзэхущ къыIи-
хыжри жиIащ:

«Сэ сывэу сыхэтт. Мы уи щIа-
лэм и бгъэр итIауэ, и щхьэр 
уафэм иту, жьыр къыщепщэр 
имыщIэрэ, «сэ схуэдэ дэнэ 
щыIэ?» жиIэу къызбгъэдыхьа-
уэ щытыгъащ». 

Дзэхущ дерс хуэхъуащ Тхьэ-
гъэлэдж лIыжьым и псалъэр. 

Нарт щIалэр укIытэри, са нэ-
хуафэм къыхэкIыжащ, и адэм  и 
кIыщым кIуэри шууи щэ я фащэ 
ищIащ, абыкIи къи гъэлъэгъуащ  
ехыми зэфIэкI зэ риIэр. Мы ны-
къуакъуэм и лъап сэр, дауи, 
мыращ. Лъэпщ къыгуроIуэ и 
IэщIагъэм пщIэуэ иIэ ри, ар 
Тхьэ гъэлэдж йоныкъуэкъу, 
абы  фIэнэну и къуэри зэщIе-
гъэст. Ауэ  гъукIэ IэщIагъэр 
мэ къумэшым ипщэ кIуэ IэщIа-
гъэкъым, абы и зы Iыхьэу щыт 
фIэкIа. Абы къыхэкIыу апхуэдэ 
дауэхэр Тхьэгъэлэдж и сэбэп 
хэлъу, уэим щIагъуэ  къимыкIыу 
еух. Абы къыдэкIуэу, Iуэры Iуатэм 
зэрихабзэу, мы хъыбарыр фIым 
 хущIоджэ - Iущыгъэр зибэ нэ-
хъыжьыр егъэлъапIэ.

Дзэхущ

Автомашинэр гъуэгу зэрытехьар- Хьэбалэ, дауэ къыпщыхъу-
рэ дунейм и щытыкIэр? ТIэкIу 
щIыIэтыIэщ, пэжкъэ?

- Уэлэхьи, пэжмэ, щыIэтыIэ 
сщIэркъыми, уаещ. 

- ПщIэжрэ, а щIыхуэ  щостам 
щыгъуэ хуабэ лыгъейуэ зэ-
рыщытар? 

Сэ насып сиIэт,
ахъумэ… 

- Уэлэхьи, Хьэжбий, нобэ сы-
щIэфлъхьэж пэтам, - жиIащ 
Дизыкъуажэ и ныбжьэгъум 
щыхуэзам.

- Сыту, Iэгъу? Къэхъуар сыт?
- Насып уиIэмэ, сыт хэлъ,  

 ахъумэ нобэ сэ къэплъа-
гъур метрибгъу зи кIыхьагъ 
пкIэлъейм  сыкъехуэхащ, ауэ…

- Е зиунагъуэрэ, абы дауэ  
укъела-тIэ? - Хьэжбий гуза-
вэу и ныбжьэгъур щызэпип-
лъыхьым:

- Аракъэ-тIэ, «ауэ» жыхуэсIэр. 
Сэ насыпыжьыр сиIэти, етIуанэ 
теувапIэм дежщ сыкъыщехуэ-
хар, - жиIащ Дизыкъуажэ.

НапэкIуэцIыр  зыгъэхьэзырар
НЭЩIЭПЫДЖЭ  Замирэщ. 

Шхырыджэгу ныбалъэ, 
гъаб лэ хъумэ, щхьэпIыж. 

ШыщIэ къамылъхуам уа-
нэ трелъхьэ. 

Гъунэгъур унэгъущ, къи-
гъу нэгъужыр гъунэгъущ. 

Закъуэныгъэ нэхърэ Iэл 
къыбдис. 

Зэдэшхэ IэфIщи, зэдэфI 
унэщ. 

Зэкъуэш псори зы анэм 
къилъхуркъым. 

Хъуэжэ и бэщмакъыу зы-
кърегъанэ. 

Шынэ зиIэм укIытэ иIэщ. 
Хъумэ, зыфI, мыхъумэ, 

фIитI. 
ЯмыгъэIу зэхахыркъым. 
Псы Iуфэм Iусым псы 

икIыпIэр ещIэ. 
ХъунщIэнрэ къуентхъын-

рэ зыщ. 
Хьэ бзаджэ тIысыпIэн-

шэщ. 
Шым и лъакъуэ и бийщ. 
УпщIэ и анэ фIэрафIэщ. 
Хамэ дагъуэр лъагъугъуа-

фIэщ. 
Мыублэ мыхъумэ, мыух 

щыIэкъым.
ХущIэмыхьэ пIащIэрыпса-

лъэщ. 
Псы мыгъавэ бдзэжьей 

хэсщ. 
Мысэр малъэри, хейм и 

лъакъуэр щIеуд. 
Гъэ мэкъумэш пэтрэ яух. 
Гъэм и зы махуэм щIыма-

хуэм уегъашхэ. 
Гъэмахуэм гупкIэ жьауэри 

унэщ. 
Гъэмахуэм къыумылэжьа 

щIымахуэм бгъуэтыжыр-
къым. 

Гъэмахуэм Iэжьэ щIыи, 
щIымахуэм гу щIы. 

ЯмыгъэIу зэхахыркъым

Гъэлъэгъуэныгъэхэр                                                                                                             Спорт

Сэралъп Мадинэ и Арт-
цент рым иджыблагъэ къы-
щызэIуахащ Иорданием 
щыщ ди лъэпкъэгъу Къэрэ-
гъул Зейнэ и сурэтхэм я 
гъэлъэгъуэныгъэ. 

ДИ ЛЪЭПКЪЭГЪУ пщащэм 
и IэдакъэщIэкIхэр иджы еща-
нэу Налшык утыку къыщрехьэ. 

Къэрэгъул Зейнэ 1978 гъэм 
Иорданием къыщалъхуащ. 
ЩIэныгъэ щызригъэгъуэтащ 
Лондон дэт университетхэм 
ящыщ зым. 2010 гъэм ар япэу 
Хэкужьым щыхьэщIащ, нэ-
хъыфIыжу и адыгэбзэри  щы-
зригъэщIащ. 

Амман щыпсэуну Iэпхъуа 
иужьщ и зэфIэкIхэр нэхъ наIуэ 
къыщыхъуар. СурэтыщI уна-
гъуэм щыщ хъыджэбзым и 
 IэдакъэщIэкIхэр нэхъыбэу кал-
лиграфие геометрие жып-
хъэхэм итт. 2014 гъэм абы и 
творчествэм, и дуней еп лъы-
кIэм зихъуэжри, сурэтхэр гъэ-
щIэгъуэну зэхигъэувэн щIи-
дзащ. Журнал, газет зэ мы лIэу-
жьыгъуэхэм зэ щы мы щу къы-
хигъэжа су рэтхэм гуп сысэ хэха 
зиIэ теплъэгъуэ къы хэщIы кIы-
ныр  хуабжьу удэ зыхьэх Iуэху-
гъуэщ. Зейнэ хузэфIэкIырт 
апхуэдэ щIы кIэкIэ езым и ду-
ней къигъэ щIыжын. Хъыджэбз 
IэпэIэсэм екIуу куэд зэхеухуа-
нэ. Гъэ щIэгъуэнракъэ, абы и 
щэнхабзэ дунейр зэподжэж 
икIи пасэрей сурэтхэм гъа-
щIэщIэ щаретыж и Iэдакъэ-
щIэкIхэм.

«Каф бгым сыкъыкъуэкIауэ 
сыкъокIуэ» (Каф бгыр Перс 

Мы махуэхэм Латвием щекIуэ кIащ дзюдомкIэ ныб-
жьыщIэхэм я Европэ зэхьэзэхуэ. «Арена Рига» спортком-
плексым щызэхуэсат къэ рал 37-м къикIа, зи ныбжьыр илъэс 
15 - 17-м ит щIалэрэ хъы джэ бзу  400-м щIигъу. 

ЗЭХЬЭЗЭХУЭМ и етIуанэ махуэм утыкур къылъысащ Урысей 
Федерацэм и командэ къыхэхам хэт, Къэ бэрдей-Балъкъэрым 
щыщ Къуныжь Ролан. Зи хьэлъагъыр килограмм  73-м нэбла-
гъэхэм я зэпэщIэтыныгъэм текIуэныгъиплI (абыхэм ящыщу 3-р 
хухаха зэманыр и кIэм нэмысу!) Литвам, Германием, Польшэм, 
Словением къикIахэм къыщыфIэ зыхьа ди лъэпкъэгъур кIэух 
зэIущIэм щыхуэзащ серб щIалэщIэ Гра нович Душан. И хьэр-
хуэрэгъур «иппон»-кIэ къитридзэри,  Къу ныжьым ди къэралым 
дыщэ медаль къыхуихьащ. 

- Ригэ сызэрыщытекIуам нэхъри сытрегъэгушхуэ лъагапIэ-
щIэхэм зеспщытыну икIи дэтхэнэ зы спортсменми и хъуэпсапIэ 
олимп дамыгъэм сыхуэкIуэну, - жиIащ Ролан зэхьэзэхуэр иуха 
иужькIэ. - Мы гъэм щIалэгъуалэ зэпеуэхэм си къарум сыще-
плъыжынущ. Латвием сызыпэмыплъа хьэрхуэрэгъу къыщысху-
къуэкIакъым - тренерхэм дэтхэнэми хуэфэщэну сыхуагъэхьэзы-
рат икIи абыхэм фIыщIэ ин яхузощI.

Къэбэрдей-Балъкъэр къэрал университетым и педколледжым 
щеджэ, дзюдом къэкIуэну дахэ щиIэу гугъэ дэзыгъэщI Къуныжь 
Ролан егъасэ дунейпсо класс зиIэ спортым и мастер, нэхъапэм 
Урысей Федерацэм и чемпион хъуа, Европэм къыщыхэжаныкIа, 
иджы тренер цIэрыIуэ Джэданэ Залым. 

ЖЫЛАСЭ  Замир. 

Сурэтым: Европэм и чемпион Къуныжь Роланрэ
и гъэсакIуэ Джэданэ Залымрэ. 

Каф  бгы  къуагъым
къыкъуэкIа  пщащэ

Къуныжь  Ролан  Европэм  щытокIуэ

IуэрыIуатэм, ислъам диным и 
къэхъукIэр къэзыгъэлъагъуэ 
тхыдэм къыхэщ пасэрей 
бгыжьщ, щIым и гъунэу къа-
лъытэу щытащ а щIыпIэр)  
иджырей гъэлъэгъуэныгъэм 
щIагъыбзэ и бэщ. Мыбы и 
фIэщыгъэр Зейнэ игу къэзы-
гъэкIар Тыркум къыщалъхуа 
абхъаз философ, тхакIуэ 
Ягъэн Мурат «Я пришёл из-за 
гор Кавказа» романырщ. 

 Къэрэгъулым ипэкIэ утыку 
кърихьахэм хуэдэу, мыбыи удз 
гъэгъахэр къебэкIми, абыхэм 
лъэпкъ гупсысэмрэ лъэпкъ 
узымрэ зэрыхэгъэпщкIуар 
къэ лъагъугъуейкъым. «Удз 
гъэ гъахэм зыкъыщызэIуахыр 
щIымахуэр икIыу гъатхэр къи-
хьа иужьщ. Дызэрыт зэманыр 
лъэпкъым и къэщIэрэ щIэ жы-

ныгъэм и лъэхъэнэу къызо-
лъытэри, сэри аращ удз гъэ-
гъахэр куэду си сурэтхэм щIы-
хэзгъэувэр», - жеIэ Зейнэ. 

А сурэтхэм теплъэ дахэ къу-
дей фIэкIа яхэзымылъагъуэ -
ни щыIэщ, ауэ Зейнэ и Iэда-
къэщIэкIхэм зэрыщыту хэхэс 
адыгэхэм я узыр зыхыуагъа-
щIэ. ИтIанэ, пасэрей адыгэхэм 
хуэдэу, абы къыхих плъы-
фэхэм цIуугъэнэ, нэм къы-
щIэуэ яхэткъым. 

ГъэщIэгъуэнщ Къэрэгъул 
Зейнэ и дуней еплъыкIэр, гуп-
сысэкIэр. Ди гуапэу фыщы-
догъэгъуазэ абы и гъэлъэ гъуэ-
ныгъэм, лъэпкъым теу хуауэ 
къыд жиIахэм: «Сызэ ры цIыкIу-
рэ си адэ ш хуэ -анэшхуэхэм Хэ-
кужьым  теухуа хъыбархэр 
къызжаIэ жырт, лъахэм и даха-
гъым, фIэрафIагъым сра гъэ-
хъуа псэрт. Абы щыгъуэ Ин-
тернетым дунейр апхуэдизу 
 зэ щIиб латэкъыми, ар слъагъу-
ну Iэмал сиIэтэкъым. Къысхуэ-
нэж рати, си нэгу къыщIэзгъэу-
вэрт, куэдрэ сепщIыхьырт. Сэ 
Iэджэрэ Хэкужьым сегуп сы-
сащ икIи сыщыцIыкIум адэжь 
щIыналъэр си нэгу зэрыщIэтар 
къыщызгъэлъэ гъуэжауэ аращ 
сурэтхэм. Илъэс 15-м щIегъу 
мыпхуэдэ сурэт щIыкIэм зэры-
зеспщыт ри, а зэманым къри-
убыдэу  Амман, Москва, Дубай, 
Лондон утыку къыщисхьащ си 
сурэтхэр. Ауэ Налшык зэры-
щызгъэлъагъуэм псом хуэмы-
дэу сыщогуфIыкI, си лъэп-
къэгъу хэм си сурэтхэр ягу ири-
хьмэ, сэркIэ насыпышхуэщи. 
Дап хуэ дизу си сурэтхэр дахэу 
жаIами, Хэкум и теплъэр су-
рэтыщIым я нэхъ Iэзэми нэ -          
су къыхуэгъэлъэгъуэнукъым! 
ЩIы пIэ куэдым къыщацIыху 
адыгэхэр. Ди лъэпкъ хабзэр, 
псэукIэр, гупсысэкIэр, зэфIэ-
кIыр, щэнхабзэр зымащIэкIэ 
нэхъ мыхъуми дунейм нэ-
хъыбэжу къысхуегъащIэмэ, 
сы насыпыфIэу зыслъытэжы-
нущ».

Къэрэгъулхэ я пхъум и Iэда-
къэщIэкIхэр телъыджэщ, гъэ-
щIэгъуэнщ абы и дуней лъа-
гъукIэри. 

ФокIадэм и 3 пщIондэ екIуэ-
кIынущ гъэлъэгъуэныгъэр. 
Гупыж зыщIу абы кIуэм дэрэ-
жэгъуэ зэригъуэтыжынум шэч 
хэлъкъым. 

ЩОМАХУЭ  Залинэ.

ШыщхьэуIум и 13 - 14-хэм 
Луховицы къалэм пэгъунэгъу 
Павловское къуажэм щызэхэ-
тащ шыгъажэ кIыхьхэмкIэ 
Мэзкуу областым и чемпио-
натрэ дунейпсо мыхьэнэ зиIэ 
зэхьэзэхуэрэ. 

КИЛОМЕТРИ 120-рэ зи кIы-
хьагъ гъуэгуанэ щызэпача унэ-
тIыныгъэм Урысеймрэ Бело-
руссиемрэ икIауэ шууиплI хэ-
тащ. Гъуэгуанэм и кIэм нэсы-
фар тIу къудейщ. Япэ увыпIэр 
Къэбэрдей-Балъкъэрым щыщ 
Къалэ Мухьэмэдрэ ар зытеса 
Юпитер адыгэшымрэ къахьащ. 
Дыжьын медалыр зыIэрыхьар 
Черник Владимирщ. 

КIэлъыплъакIуэхэр арэзы 
 къищIащ шыхэм къызыкъуаха 
псынщIагъми: зы сыхьэтым - 
километр16,49-рэ. 

Зытесар мыадыгэшми, япэ 
увыпIэр къихьащ Мэзкуу об-
ластым и чемпионатым хэта 
Махуэ Мухьэмэди. ЕтIуанэр - 
Лосевэ Дарьещ, Гоголь Нико-
лай ещанэу къэсащ. Мухьэмэд 
зытеса Ламбертэ къызыкъуиха 
псынщIагъыр текIуэныгъэ къу-

Дыщэр  адыгэшым  зыIэригъэхьащ

дей мыхъуу, Урысейм щагъэува 
рекорду къалъытащ: зы сы-
хьэтым - километр 22,37-рэ. 

Фигу къэдгъэкIыжынщи, 
Уры сейм Шы спортымкIэ и фе-
дерацэм къэралым щыщ хэ-
гъэгу 72-рэ хохьэ, унэтIыныгъи 
8-кIэ шы зэхьэзэхуэхэр ире-
гъэкIуэкI. 

ЧЭРИМ  Марианнэ. 


